
Нестор Лакоба диижьҭеи    
131 шықәса ҵит 

 d Нестор Аполлон-иҧа Лакоба 
диит 1893 шықәса маи 1 азы 
Лыхны ақыҭан, анхаҩы иҭа-
ацәараҿы. Иара иира мызқәак 
шагыз иаб дыршьит. 

Аҵара иҵон ауахәаматә школ 
аҟны, анаҩс иқыҭа гәакьаҿ ҩ-
класск змаз ашкол далгеит. 
Дшыхәыҷыз инаркны деилҟьан, 
дҵарын. Қарҭтәи адоуҳатә ҵа-
раиурҭагьы далгеит. Уаҟа аҵара 
иҵон 1905-1910 шықәсқәа рзы. 
Анаҩс, иара убас дҭалеит адо-
уҳатә семинариа. 1911 шықә-
сазы ареволиуциа апропаганда 
ахьыҟаиҵоз азы дҭырцеит. Иара 
убри ашықәс азы Баҭымҟа дце-
ит, ихала иҵара иациҵон. 1912 
шықәса сентиабр азы РСДРП 
(б) далалеит. Апартиатә усу-
ра мҩаҧигон Аҷара. Аха уаҟа 
дықәымҵыр ада ҧсыхәа имо-
уит, аамҭақәак Аҧсны дыҟан, нас 
– Грозныи. Уаҟа Волга-Камсктәи 
абанк аҟәшаҿы аус иуан. 1915 
шықәса маи азы екстернла дал-
геит Грозныитәи ареалтә ҵараи-
урҭа. 1916 шықәсазы Харковҟа 
дцеит, дагьҭалеит уатәи ауни-
верситет аиуристтә факультет, 
аха иҵара ааныжьны Аҧсныҟа 
дымхынҳәыр амуит.

1917 шықәсазы Лакоба еиҿи-
кааит анхацәа рыла ишьақәгылаз 
агәыҧ "Кьараз", хадарагьы азиу-
ит. 1918 шықәсазы ақырҭуа мен-
шевикцәа реиҳабыра ирҿагы-
ланы ақәгылара еиҿызкааз 
дыруаӡәкын, Аҟәатәи арра-ре-
волиуциатә комитет ахантәаҩы 
ихаҭыҧуаҩыс дыҟан. 1918 
шықәса анҵәамҭазы аменше-
викцәа реиҳабыра даанкыла-
ны Аҟәа абахҭа дҭаркит. Атәы-
ла далцан. 

1920 шықәсазы РКП (б) 
Ацентр Комитет Кавказтәи 
абиуро анапынҵала англыз 
архәҭақәа ирымпыҵархалаз 

Баҭым маӡала абольше виктә 
усура напхгара аиҭон, ашьха-
рыуаа русқәа рзы Ҟәбан-Амшы-
неиқәаҿықәтәи аревком аусқәа 
инапы ианын. 

Хаҭала Ленин инапынҵала 
Ефрем Ешбеи иареи Ҭырқәтәы-
ла иҟан. Активла иалахәын 
Ҭырқәтәыла Амилаҭтә еиза-
реи РСФСР-и рыбжьара аиқәы-
шаҳаҭра азыҟаҵара.

1921 ш. март 6 азы Аҟәа 
еиҿкаан иреиҳаӡоу азакәанҧҵа-
ратә, адҵаҟаҵаратә усбарҭа – 
Аҧсны Аревком. Уи иалан Ефрем 
Ешба (ахантәаҩы), Нестор Ла-
коба, Николаи Ақырҭаа. Лакоба 
– Аҧсны аревком ахантәаҩы 
ихаҭыҧуаҩыс, Аҧсны аиҳабыра 
рырра-мшынтә мчқәа реиҳабыс 
дыҟан. 1921 шықәсазы Лакоба 
аҭаацәара аҧиҵеит, хатәҩызас 
дааигеит Сариа Џьих-оҕлы.

1922 ш. инаркны 1930 ш. 
азынӡа Лакоба Аҧсны Жәлар 
Ркомиссарцәа Рсовет Ахан-
тәаҩыс дыҟан. 1930 шықәсазы 
Аҧсны иаҧыхын Жәлар Ркомис-
сарцәа Рсовет. Нестор Лакоба 
далхын ареспублика Ацентртә 
Анагӡаратә Комитет Ахантәаҩыс, 
абри аҭыҧ аҟны аус иуан иҧсҭа-
заара далҵаанӡа – 1936 ш. 
азынӡа. Аҩажәатәи ашәышықә-
са 20-30-тәи ашықәсқәа раан 
акырӡа зҵазкуаз аекономикатә, 
акультуратә еиҭакрақәа ҟале-
ит. Уи иарбанзаалак аус рҿиа-
ратәла дазнеиуан, хшыҩзышьҭра 
азиуан аҭыҧантәи аҷыдарақәа, 
ҳажәлар рменталитет. Уи иӡомызт 
аколнхарақәеи аколлективиза-
циеи рацәак дышрыдымгылоз, 
араҟа урҭ рымҩаҧгара мчылатәи 
аҟазшьа амамызт. Асеиҧш иҟаз 
иполитика аиҭакрақәа ргана-
хьала Сталин иплан иаҿагылон, 
Сталин Нестор акритика изыҟа-
иҵон  абольшевиктә политика 
ахьымҩаҧимгоз азы. 

Лакоба ажәлар рвождс 
дрыҧхьаӡон. Уи ауаа идикы-

(Алгарҭа 2-тәи ад.)

 d Аҧсуа телехәаҧшра ажурна-
листцәа Аҧсны Ахада Аслан Бжьа-
ниа аинтервиу анимырхуаз актәи 
зҵаараны ишьҭырхит аҧсуа быз-
шәа азҵаара - абызшәа аҿиаразы 
аҳәынҭқарра иарбан усқәоу имҩаҧ-
наго.

Аслан Бжьаниа иазгәеиҭеит 30 
шықәса рыҩныҵҟа х-комиссиак ше-
иҿкааз аҧсуа бызшәа арҿиаразы, аха 
иахьагьы инагӡам аусқәа шыҟоу.

«Сани саби еиҭарҳәон: аҧсуаа 
азин рымаӡамызт Аҧсны ҧсышәа-
ла ацәажәара. Уи шықәсык акәӡамызт 
ус ианыҟаз, кыршықәса иҟан, аха ҳа-
уаажәлар аҧсуа бызшәа еиқәдыр-
хеит. Аҧсышәала  џьара унеины 
уцәажәар ауамызт, – ашкол аҟны иҟа-
мызт, аусбарҭақәа рҿы иҟамызт.

Аҧсуа бызшәа абеиқәхеи? Аҭаацәа 
рҿы еиқәхеит. Ари сара аҭакҧхықәра 
аҳәынҭқарра аҟынтәи ауаа рахь ииаз-
гарц акәӡам изысҳәо. Сара исҳәарц 
исҭаху убри ауп, аҭаацәа рҿы ауп ахы 
ахьыҵнахуа аҧсуа бызшәа. Убри ҳау-
аажәлар еилыркаар сҭахуп, уантәи ауп 
ишалаго аҭагылазаашьа.

Егьырахь, акурсқәа ҟаҳҵеит, онла-
ин-программа ҟаҳҵеит, ашколқәа ҳа-
моуп, амультфильмқәа ҳамоуп, Аҧсуа 
киностудиа ҳамоуп, ашәҟәы акьыҧхьра 
ҳамоуп. Уи зегьы ҳамаӡамызт усҟан. Уи 
азыҳәа удырӡуан аҧсуа бызшәа уҳәар, 
аха еиқәдмырхеи. Убри аҧышәагьы 
шьҭыхны иҭҵаатәуп. Усҟан изеиқәҳар-
хеи, иахьа, даҽа ҭагылазаашьа бзиак 
анҳамоу, изаҳцәыӡуеи? Усҟан Аҧсны 
инхоз амилаҭ рхыҧхьаӡара еиҳаӡа-
мыз? Еиҳан. Уажәы ҳара ҳаиҳауп. 
Абри аполитикцәа рымацара рых-
шыҩ азхаӡом, ара абри апроблема 
здыруа аспециалистцәа, афилологцәа, 
алингвистцәа ражәа аҭахуп», - иҳәеит 
Аҧсны Ахада.

Аслан Бжьаниа иҳәеит ари азҵаара 
иазкны иаарласны аспециалистцәа еи-
зигарц шиҭаху.

Аҵыхәтәантәи ашықәсқәа рзы арес-
публикаҿы ақыҭанхамҩа активла аҿи-
ара мҩаԥысуеит, уи иазоужьхоит аби-
уџьеттә малқәа рнаҩсгьы хазхаҭалатәи 
аинвестициақәагьы. Абри атәы иҳәе-
ит Аԥсуа телехәаԥшра иаиҭаз аинтер-
виу аҿы  Аҳәынҭқарра Ахада Аслан 
Бжьаниа.   

 Хышықәса рыҩныҵҟа ақыҭан-
хамҩа арҿиаразы ахықәкытә програм-
ма анагӡара иазоужьхеит 300  млн. ма-
аҭ.   2024 шықәсатәи атәыла абиуџьет 
аҿы иарбоу ахықәкқәа рынагӡаразы 
иазԥхьагәаҭоуп   150 млн. мааҭ. «Ҳара 
иҳамоуп имаҷымкәа инагӡоу апроек-
тқәа. Ублала иубар алшоит ана-ара 
апроектқәа рынагӡара шымҩаԥысуа. 
Аҵыхәтәантәи аамҭазы ақыҭанхамҩа 
ашҟа инеиуа иалагеит имаҷымқәа аԥа-
ратә малқәа, уи аҳәынҭқарратә биуџьет 
аҟынтәи мацара акәымкәа, Урыстәы-
латәи Афедерациа абанкқәа рыдгы-
ларала альготатә кредитқәа рзоужьра 
аҳасабалагьы  имҩаԥысуеит», –  иҳәе-
ит Аслан Бжьаниа. 

Иара ҿырԥштәыс иааигеит Очам-
чыра араион Кәтол ақыҭа. Араҟа аин-
вестициақәа рымҽхак иааизакны  1,4  
млрд. мааҭ рҟынӡа инаӡеит. Уи  –100 
гектарк инареиҳаны аӡахәаҭрақәа, иа-
ра убас зыргылара иаҿу аҩыҟаҵарҭатә 
зауади амилаҭтә  чысқәа рқьафурҭеи. 
«Ари апроект даара аинтерес аҵо-
уп. Аҳәынҭқарра уи адгылара анаҭеит, 
800 млн. мааҭ кредит ҳасабла иазо-
унажьит.  Аҩыҟаҵарҭатә зауади ақьа-
фурҭеи раартра азԥхьагәаҭоуп ҳазҭоу 
ашықәс нанҳәамза 15 рзы. Уи Аԥсны 
Мрагыларатәи ахәҭа аҿиаразы акырӡа 
аҵанакуа иҟалоит.  Сара агәра ганы 
сыҟоуп, ари аҭыԥ Аԥсны иаҭаауа асас-
цәа рацәаны ишаднаԥхьалало. Сгәа-
анагарала, ари ииашаны ирхәыцыз, 
ианаамҭоу иаԥшьыргаз проектуп», – 
иҳәеит Аҳәынҭқарра Ахада. 

Даҽа проект дук анагӡара мҩаԥы-
суеит Гәылрыԥшь араион  аҿы, ахатәы 
инвестициақәа рыла ԥыхьатәи асовн-
хара «Кохора» аҿы ацитрустә планта-
циақәа реиҭашьақәыргылара иаҿуп.  
Гал араион аҿы анагӡара иаҿуп 
апроект ду. «200 тонна инареиҳаны 

аԥсыӡ аалыҵ роуит Галтәи аӡеиза-
кырҭа аҿы. Ара ирааӡоит акалмаҳа, аԥ-
сыӡкәтаӷь ҟаԥшь ҭрыжьуеит. Анаплакы 
анаҩсгьы аҿиара иаҿызаауеит, ҳар-
гьы уи ацхыраара аҳҭоит», -  иҳәеит 
Аҳәынҭқарра Ахада. 

Аслан Бжьаниа жәаҳәарада еили-
каауеит ас еиԥш иҟоу апроект дуқәа 
рынагӡараан ауадаҩрақәа цәыр-
цыр шалшо. «Сара апроектқәа зегьы 
акыр аҵанакуеит ҳәа исыԥхьаӡоит, 
аҳәынҭқарра есымша  аус аҟаҵара 
зҽазызшәо ауаа ацхыраара рыҭа-
ра иазхиазаауеит. Урҭ атәыла Ахадеи 
анапхгареи рҟынтәи адгылара роуе-
ит», - иҳәеит Аҳәынҭқарра Ахада Аслан 
Бжьаниа. 

Аҵыҵындра ҳәа изышьҭоу аарых-
ра – Аԥсны азы иҿыцу қыҭанхамҩатә 
хырхарҭоуп. «Аҵыҵындра ҳара ҳзы 
иҿыцу культуроуп, аха уи Урыстәы-
леи Аԥсни рџьармыкьақәа рҿы акыр 
изыдҵаало, ахархәара зауа культуро-
уп.  Ари апроект есышықәса иаҳа- иаҳа 
аҽарҭбаауеит, уи, жәаҳәарада, уаме-
игәырӷьар залшаӡом», - иазгәеиҭеит 
Аслан Бжьаниа.

Гәылрыԥшь араион аҿы аусура иа-
лагеит аԥаҭлыкақәа ирҭоу аӡыржәтә 
ҭзыжьуа азауадгьы. 

«Иарбоу апроектқәа рынагӡара-
зы иалагалаз аинвестициақәа рзе-
иԥш хышәа-ҵышәа 5 миллиард мааҭ 
иреиҳауп.  Хыԥхьаӡара рацәала аусу-
ратә ҭыԥқәа цәырҵуеит. Ҳқыҭақәа рҿы 
имаҷымкәа иҟоуп аусурҭада иаанхаз 
ауаа. Ас еиԥш анаплакқәа рыҟазаара 
ауаа иааиԥмырҟьаӡакәа иахьынхо  усу-
ратә ҭыԥла реиқәыршәара алнаршоит», 
– иҳәеит Аслан Бжьаниа.

«Аԥсны идыргылоит, ирҭиуеит апар-
таментқәа, аха уи иахьа иҟоу аԥҟа-
рақәа рыла ауп ишымҩаԥысуа, убри 
аҟнытәи аоппозициа ауаа рырҩашьа-
разы имҩаԥнаго аусмҩаԥгатәқәа 
ахәҭаны иҟам ҳәа исыԥхьаӡоит». Абри 
атәы Аԥсуа телехәаԥшра иаиҭаз аин-
тервиу аҿы иҳәеит Аҳәынҭқарра Аха-
да Аслан Бжьаниа.  

Уби аан, уи инаҵшьны иазгәеиҭе-
ит «иахьа иҟоу аԥҟарақәа инагӡаны 
игәылыршәам, ари зегьы раԥхьаӡа ир-
гыланы абизнес ауп. Апартаментқәа 
рыргылареи урҭ рыҭиреи иахьа Аԥсны 
абиуџьет ахь изеиԥшразаалак ахашәа-
лахәы ҳәа акгьы нанашьҭӡом.  Апар-
таментқәеи апарт-отельқәеи рзакәантә 
шьаҭа аҭышәынтәаларазы азакәан иар-
базароуп апартаментқәа знапаҿы иҟоу 
аԥшәмацәа  рмазаразы ашәахтә. Уи 
аҟнытә, иааиуа амалқәа хықәкылатәи 
абиуџьеттә фонд аҟны еизгахарц, уи  
ҷыдала Аԥсны Аҳәынҭқарра атәылау-
аа рыбзазара аиӷьтәра иазырхазарц.  

«Убри аганахьала, инарҵауланы, 
наука бызшәала ҳалацәажәар сҭахуп. 
Зегьы реиԥш, саргьы азҵаара сахӡыӡа-
ауеит, – иҳәеит Аҳәынҭқарра Ахада.

Аҳәынҭқарра Ахада азакәанԥҵа-
ратә аԥшьгара аҳасабала Жәлар Ре-
изара-Апарламент ахь иалеигалаз 
«Апарт-отельқәеи апартаментқәеи 
рзакәантә шьаҭа аҭышәынтәалара-
зы» азакәан апроект акәзар, уи Аслан 
Бжьаниа иажәақәа рыла, «аиҭакрақәа 
алагалазарц алшоит; уаҟа апарамет-
рқәа еиҭарыхәаԥшзар, агеографиа 
еиҭахәаԥшзар ҟалоит, аха уи иаа-
изакны  аусхк аҿиара, ҳекономика 
иҭышәынтәаланы аҿиара иацхраауа 
зегьы реиҳа ихадоу аусхк ауп». 

Аҟәатәи аҳаирбаӷәаза аусура алар-
гара иаауа атуристцәа рхыԥхьаӡара 

Аслан Бжьаниа 
иҿцәажәара аҟнытә

Маҷ-маҷ зегь ртәы

(Алгарҭа 2-тәи ад.)

Аԥсны жәлар рҵеи

иацнаҵоит, уи инамаданы, жәаҳәа-
рада, аԥсшьаҩцәа здызкыло аҭыԥқәа 
рхыԥхьаӡара аизырҳара азҵаара 
ықәгылоит. «Иаҳзаауада, ҳара аԥс-
шьаразы зегьы рыла иманшәалоу 
аҭагылазаашьақәа аԥаҳамҵар? Ҳа-
ппонентцәа лассы-лассы  адгьылқәа 
рхархәаразы аҽԥныҳәақәа ҳарҭоит. 
Иаагозар, зҵакыра 300 нызқь  гек-
тар инарзынаԥшуа  Аԥсны Мрагы-
ларатәи ахәҭа – Очамчыра, Тҟәар-
чал, Гал араионқәа. Иарбоу апроект 
анагӡаразы иаҭаххоит 100 - 150  гек-
тар адгьыл. Аппозициа ахаҭарнак-
цәа ажәлар рыхәҭак ари апроект 
хәарҭа алам, уимоу иаҳԥырхагоуп ҳәа 
агәра ддыргеит.   Аха аус аҿы уи хра 
злоу проектны иҟоуп. Ари еиҭамҵуа 
амазара аазхәало ауаа, ҳара ҳахь 
иааны ҳекономика аҿиара иац-
храалоит, ҳбиуџьет ахь ашәахтәқәа  
аларгалалоит. Арҭ ахашәалахәқәа 
ашколқәеи ахәышәтәырҭақәеи рыр-
гылареи реиҭашьақәыргылареи,  
ҳхәыҷқәа рыкрыфареи, реилаҳәа-
реи, реизҳазыӷьареи рзы ҳҳәынҭқар-
ра алшарақәа ишиашоу ианыԥшуе-
ит. Ашәахтәшәаҩцәа аҳәынҭқарратә 
биуџьет ахь иаларгало ашәатәқәа 
шьҭыҵуеит, убри аан урҭ изеиԥшра-
заалак аполитикатә зинқәа роуӡом. 
Апартаментқәа раахәара Аԥснытәи 
атәылауаҩра акала иадҳәаланы 
иҟам», - иҳәеит Аҳәынҭқарра Ахада. 

 «Сара Аԥсны Аҳәынҭқарра Аха-
дас сыҟанаҵы, уи Аконституциа ахь-
чара ҭакԥхықәрас исыднаҵы, ад-
гьыл аҭира аганахьала изакәызаалак 
алацәажәарақәа залыршахом. Су-
сура зегьы ҳхәыҷқәа иахьрызҳаша, 
иахьынхаша  Ҳаԥсадгьыл аҿиара, уи 
аԥеиԥш бзиа ашьақәыргылара иаз-
куп.  Уаҳа даҽа мҩакгьы ҳамаӡам!» 
-  аҳәамҭа ҟаиҵеит Аслан Бжьаниа. 

Аслан Бжьаниа агәра ганы дыҟо-
уп апартаментқәа Аԥсны гәахәары-
ла ишаархәало Урыстәыла иқәын-
хо аԥсуаа ирзааигәоу ажәларқәа  
рхаҭарнакцәа  –  адыгаа, ачерқьесцәа, 
аҟабардақәа, ауаԥсаа.  «Шәгәы ишԥа-
анаго, уи аиашьаратә жәларқәа реи-
зааигәара иацымхрааӡои? Ҳара урҭ 

еиҳа лассы-лассы иаҳбалоит. Уахь-
гьы-анахьгьы аҭаацәарақәа аԥырҵар, 
ҳаиниалар, аусеицуреи аимабзиа-
ратә еизыҟазаашьақәеи ҳабжьалар, 
уи хра злоу усӡами нас? Ҳкультуреи 
ҳмилаҭтә хаҭашьареи ирзеиӷьӡа-
ми уи?» –  ахәҭакахьала азҵаарақәа 
ықәиргылеит Аҳәынҭқарра Ахада 
Аслан Бжьаниа.

Урыстәыла Украина имҩаԥнаго 
иҷыдоу арратә операциа Аԥсни Уры-
стәылеи ирыбжьоу аизыҟазаашьақәа 
акала ирԥырхагамхаӡеит. 

«Урыстәыла Аԥсны адгылара 
аҭара, асоциал-економикатә ҿиа-
ра ацхыраара аганахьала ахахьы 
иагаз ахыдҵақәа зегьы рынагӡара 
алыршахоит», -  Аԥсуа телехәаԥшра 
иаиҭаз аинтервиу аҿы абас иҳәеит 
Аҳәынҭқарра Ахада Аслан Бжьаниа.   

 Аҳәынҭқарра Ахада агәра ганы 
дыҟоуп, Урыстәыла уажәы изхысуа 
аԥышәарагьы ишахәҭоу ала, иааи-
рала ишахысуа. «Сара агәра ганы 
сыҟоуп, иҷыдоу арратә операциа 
иааирала ишхыркәшахо», -  иҳәеит 
Аслан Бжьаниа. 

Аҳәынҭқарра Ахада иажәақәа ры-
ла, иҷыдоу арратә операциа амҩаԥ-
гара инадҳәаланы ишьақәгылаз  
аҭагылазаашьа иаҳнарбеит ҳаԥхьаҟа 
иалкаау аидгыларақәа раԥҵара акыр 
аҵакы шаиуа.

 «Ари адунеи аҿы хазы аҟаза-
ареи хазхаҭала аполитика амҩаԥ-
гареи зылшо аҳәынҭқаррақәа 
зынӡа имаҷхоит. Ахатә полити-
ка амҩаԥгаразы иазхо аресурсқәа 
аҳәынҭқаррақәа зегьы ироурым. 
Уажәы имҩаԥысуеит, ус иуҳәар ҟа-
лозар, изаамҭанытәиу аихшара. 
Иҟоуп европаа, зхатә хәыцшьеи, 
зхатә хықәкқәеи змоу. Ҳара ҳаҭыр 
ақәаҳҵоит Европатәи акультура, 
аӡәырҩы уи ибзианы ирдыруеит, 
аха уажәы  зыӡбахә ҳамоу аклас-
сикатә европатәи акультура акәӡам. 
Уажәы ҳазлацәажәо, Европеи Еиду 
Америкатәи Аштатқәеи, Урыстәылеи 
уи иадгыло атәылақәеи  ргәаанага-
реи рҭахрақәеи ақәыӷәӷәаратә ҟаз-
шьа аманы рыдцаларазы имҩаԥырго 
аҽазышәарақәа ртәы ауп», –  адунеи 
аҿы иҟоу аҭагылазаашьа дахцәажәо, 

иазгәеиҭеит Аслан Бжьаниа. 
Атәылақәа жәпакы Аԥсны 

ахьыԥшымра шазхарымҵогьы, 
Аҳәынҭқарра Ахада Аԥсни Уры-
стәылеи ирыбжьоу аиҩызаратәи 
аидгыларатәи аизыҟазаашьақәа 
аринахысгьы ишыӷәӷәахо, насгьы 
уи Аԥсны аҳәынҭқарратә шьақәгы-
лареи аекономикеи рырӷәӷәара 
ишацхраауа азы агәра ганы дыҟоуп.  

Аҳәынҭқарра Ахада Аслан Бжьа-
ниа Аԥсуа телехәаԥшра иаиҭаз аин-
тервиу аҿы В.Г.Арӡынба ихьӡ зху 
Жәларбжьаратәи аҳаирбаӷәаза 
«Аҟәа» ареконструкциеи аусура 
аларгареи ирызку апроект ду ана-
гӡара атәы  далацәажәеит. «Ҳара 
уаанӡа аҳаирбаӷәаза аиҭашьақәыр-
гылара еиԥш иҟоу апроект ду ана-
гӡара аԥышәа ҳамаӡамызт. Убри 
аҟнытә, ауадаҩрақәа цәырҵуеит, 
жәаҳәарада, аха ӡбашьа змам ак-
гьы ыҟаӡам», –  иҳәеит иара.

Аҳәынҭқарра Ахада агәра га-
ны дыҟоуп, «30 шықәса раахыс 
ус игылоу Жәларбжьаратәи аҳа-
иртә баӷәаза «Аҟәа» ареконструк-
циа  Аԥсны аҳәынҭқарразы ак-
рызҵазкуа, аҭоурыхтә ҵакы змоу 
апроектқәа иреиуоуп. Аҳаиртә 
баӷәаза ареконструкциа  анхыр-
кәшахалак анаҩс, жәларбжьаратәи 
астандартқәа ирықәшәо иҟалоит, 
еиуеиԥшым аҳаирплан хкқәа ад-
накылоит. Ари аҩыза аинвести-
циатә проект анагӡара атәылауаа 
транспортла реиқәыршәара, иа-
ра убас аԥсшьаҩцәа рхыԥхьаӡара 
аизырҳара, атәыла аекономикатә 
ҿиара ӷәӷәала ацхраара алнаршоит. 

Иара убас, Аҳәынҭқарра Аха-
да атуристцәа рыдкылара аоби-
ектқәа рыргылара азҵаарагьы ах-
шыҩзышьҭра аиҭеит. «Асасааирҭатә 
бизнес аҿы иалагалаз аԥарақәа 
рырхынҳәаразы 10 -15 шықәса 
инарзынаԥшуа иаҭаххоит. Ас еиԥш 
иҟоу афинанстә модель зегьы ирна-
алаӡом. Ҳара иарбоу ахырхарҭала 
активла аус ҳамур, усҟан ҳтәылаҿы 
ӷәӷәала аҿиара иаҿу атуристтә усх-
кы ҳауӡом. Аҵыхәтәантәи аамҭазы 
аҭагылазаашьа  акыр еиӷьхеит, уи 
угәы иаамыхәар залшаӡом», – иҳәе-
ит Аслан Бжьаниа. 

Акьыԥхь иазирхиеит
Б.Қаџьиа

Аслан Бжьаниа иҿцәажәара аҟнытә
(Алгарҭа)

лон иҭыҧ аҟны мацара акәым-
кәа, амҩақәа, акаҳуажәырҭақәа 
рҟны. Абри аамҭазы, ҷыдала 1921-
1931 шықәсқәа рзы Аҧсны "на-
сыҧ змоу, ишәҭыкакаҷуа" атәыла 
ҳәа азырҳәон. Ирацәаҩны апоет-
цәа, ашәҟәыҩҩцәа, арежиссиор-
цәа абрахь иаауан, аҽыҧхьакырҭа 
рыҧшаауан. Убарҭ иреиуан: К.Пау-
стовски, В.Каменски, З.Рихтер, С.Е-
сенин, В.Шершеневич, М.Шагиниан, 
М.Горки, А.Белыи, И.Бабель, М.Бул-
гаков, О.Манде льштам, Н.Форег-
гер, П.Павленко, В.Шишков уҳәа 
егьырҭгьы. Лассы-лассы сасцәаны 
Аҧсныҟа иаалон Л.Троцки, И.Ста-
лин, Л.Каменев, Г.Зиновиев, Н.Бу-
харин, А.Рыков, В.Молотов, Ф.Ӡер-
жински, А.Мико иан уҳәа аӡәырҩы. 

Лакоба иҭахын Аҧсны Қырҭтәы-
ла иадхны, РСФСР алаҵара. 1935 
шықәса анҵәамҭазы Сталин Лакоба 
иахь ахшыҩзышьҭра ду ааирҧшуа 
далагеит, идыргалоит Москваҟа 
аусура диасырц, аха мап ацәикуе-
ит. Аҭоурыхҭҵааҩ Станислав Лако-
ба излашьақәирҕәҕәо ала, Н.А.Ла-
коба идыргалон аҩнуҵҟатәи аусқәа 
рзы Жәлар Ркомиссариат ахан-
тәаҩы иҭыҧ.

Лакоба далахәын СССР Аконсти-
туциа ҿыц здызкылаз Асоветқәа аа-
батәи Зегьеидгылоутәи реизара ҷы-
да (1936 ш. ноиабр 25 – декабр 5). 

Аҧсныҟа даныхынҳә, мышқәак 
ааҵуаны Қарҭ имҩаҧысуаз апар-

тиатә актив реизарахь иҧхье-
ит. Уахь амҩа дықәлеит декабр 
26 ахәылҧаз. Лакоба даанҿасит 
асасааирҭа "Ориент" аҟны. Адыр-
ҩаҽны ашьжьымҭан Лакобеи Бери-
еи ажәа еимаркит, нас исасааирҭахь 

дхынҳәит. Ахәылҧаз Бериа иан аҭел 
дасны Лакоба диҳәеит уаххьафара 
дырҭаарц. Абри ашьҭахь, Лакобеи 
Бериа иҧшәмеи еицны атеатр ахь 
ицеит. Абраҟа ихы ҽеимкәа ибо да-
лагеит. Асасааирҭахь дыргеит, уб-
раҟа иҧсҭазаарагьы далҵит. Аҭҵа-
аҩцәа жәпаҩык ргәы излаанаго ала, 
Бериа иҩнаҭаҿы акранифоз ахәшә 
ирҭеит. Иагьышьақәдырҕәҕәоит, Ла-

коба иҧсы ихыҵаанӡа Бериа иоуп 
сызшьыз ҳәа иҳәеит ҳәа. 

Лакоба иҧсыбаҩ Аҟәаҟа иаар-
геит 1936 шықәса ианвар 1 азы. 
Иҧсыжраҿы жәанызқьҩык инаре-
иҳаны ажәлар еизеит. Аамҭақәак 
анҵы Лакоба "ажәлар драҕо-
уп" ҳәа рыларҳәеит. Абри анры-
ларҳәа ашьҭахь, уахык Аботаникатә 
баҳчаҿы анышә иамадаз иҧсыбаҩ 
ыҵхны Михаиловсктәи аҧсы жы-

рҭахь иргеит. Дырбаандаҩын иа-
шьеиҵбы – Михаил, ашьҭахь дыр-
шьит. Дук хара имгакәа иҭаркит 
Нестор Лакоба иҧшәма Сариа 
Лако беи (Џьих-оҕлы) 14 шықәса 
зхыҵуаз рыҷкәын Рауфи, иара убас 
Нестори Сариеи рҭын хацәа зегьы. 
Рауф дыршьит Бутыртәи абахҭаҿы 
1941 ш. ииуль 28 азы. Нестор Лако-
ба ашьҭахь дыриашан.

Нестор Лакоба диижьҭеи 131 
шықәса ҵит 
(Алгарҭа)

Аԥсуа журналистикаҿы шықә-
сырацәала, лҵшәабзиала русу-
разы, агазеҭ «Аԥсны» 105 шықә-
са ахыҵра аҳаҭыр азы «Аԥсны 
Аҳәынҭқарра зҽаԥсазтәыз ажур-
налист» ҳәа аҳаҭыртә хьӡы рых-
ҵазааит агазеҭ «Аԥсны» аредак-
циа аусзуҩцәа:

Гәажәба Алиса Беслан-иԥҳа
Торчуа Шарида Радион-иԥҳа
Жьиба Альбина Виачеслав-иԥҳа
Лашәриа Елана Рауль-иԥҳа

А.Бжьаниа, 
Аԥсны Аҳәынҭқарра Ахада

Аԥсны Ахада Иусԥҟақәа
«Аԥсны Аҳәынҭқарра зҽаԥсазтәыз ажурналист» 
ҳәа аҳаҭыртә хьӡы рыхҵаразы

Аԥсышәала –   
105 шықәса 

 d Аҳәынҭқарра Ахада Аслан Бжьа-
ниа агазеҭ «Аԥсны» аредакциа аус-
зуҩцәа 105 шықәсатәи риубилеи 
рыдиныҳәалеит. 

А и у б и л е и т ә  х ә ы л ԥ а з а ҿ ы 
Аҳәынҭқарра Ахада иҟынтәи адныҳәа-
лара даԥхьеит Аҳәынҭқарра Ахада 
Иусбарҭа аиҳабы Абесалом Кәарҷиа.   

«Ҳазҭоу ашықәс беиоуп ҳтәылазы 
акыр зҵазкуа ахҭысқәа рыла: аԥсуа 
культуреи алитературеи иналукааша 
русзуҩ Дырмит Гәлиа диижьҭеи 150 
шықәса аҵреи уи аредактор хадас 
дызмаз аԥсуа газеҭ «Аԥсны» раԥхьатәи 
аномер ҭыҵижьҭеи 105 шықәса аҵреи. 

Агазеҭ раԥхьатәи аномер аҭыҵра 
даара акрызҵазкуа хҭысны иҟалеит 
аԥсуа милаҭтә кьыԥхь азы. Шьаҭар-
кҩысгьы, редакторсгьы даман арк-
каҩы, жәлар рпоет Дырмит Гәлиа.  Ага-
зеҭ аҿиара амҩа хьанҭан, иуадаҩын, 
аха ус шакәызгьы, аԥсуа милаҭ рҿахәы 
зҳәоз акәны иҟан. «Аԥсны» раԥхьатәи 
аԥсышәала иҭыҵуаз газеҭын, уи аԥсуа 
жәлар рмилаҭтә хдырра, рбызшәеи 
ркультуреи рыҿиара, иара убас жәлар 
рдоуҳатә ҭынха апропаганда азуреи 
рҿы  акыр зҵазкуа ароль нанагӡеит.

 Агазеҭ аҭыҵра аналыршаха 
раԥхьатәи амшқәа инадыркны аредак-
циаҿы аус руан ҳтәылаҿы еицырды-
руаз аҵарауааи ашәҟәыҩҩцәеи. Ага-
зеҭ адаҟьақәа ирнылон  Иуа Коӷониа, 
Самсон Ҷанба, Ӡаӡ Дарсалиа уҳәа ина-
лукааша аԥсуа интеллигенциа рхаҭар-
накцәа аӡәырҩы ражәеинраалақәа, 
рочеркқәа, ражәабжьқәа, рыдраматә 
рҿиамҭақәа.

 Ари аҭыжьымҭа иузаҟәымҭхо Аԥс-
ны Аҳәынҭқарра ашьақәгылара аета-

пқәа зегьы рҭоурых иадҳәалоуп. «Ага-
зеҭ «Аԥсны» 1992-1993 шш. рзы Аԥсны 
жәлар Рџьынџьтәылатә еибашьраан 
ареспубликаҿы имҩаԥысуаз ахҭысқәа 
рзы адырра аҟаҵаразы  ауалԥшьа на-
нагӡон. Агазеҭ усҟан Гәдоуҭа иҭыҵу-
ан. Аибашьра аамҭа иалагӡаны агазеҭ 
70 номер ҭыҵит. Агазеҭ аусзуҩцәагьы  
аибашьра иалахәын, урҭ рахьынтә 
хҩык аибашьраҟынтә изыхнымҳәит. 
Иҭахаз афырхацәа ргәалашәара нау-
нагӡа ҳгәаҵаҿы иаанхоит», - иазгәаҭо-
уп Аҳәынҭқарра Ахада иҟаиҵаз ад-
ныҳәалараҿы.

 Аслан Бжьаниа ажәлари хаҭала 
иара ихьӡалеи агазеҭ анапхгареи аус-
зуҩцәа зегьи иҭабуп ҳәа реиҳәеит иа-
адырԥшуа азанааҭдырреи аус гәыкала 
азнеиреи рзы.   Иара зԥышәа еиҵагы-
ло аҿар рзанааҭтә ҩаӡара ашьҭы-
храҿы ицхыраагӡа дуны иҟоу аве-
теранцәа рџьабаа ҷыдала иазгәеиҭеит. 

Ишдыру еиԥш, 105 шықәса 
рыҩнуҵҟала акәзар,  агазеҭ «Аԥсны», 
«Аԥсны ҟаԥшь», «Аԥсны» анапхга-
ра аҟны иҟан аредакторцәа: Дырмит 
Гәлиа инаҩс аамҭала  Самсон Ҷанба, 
Миха Лакрба, Нестор Ҭаркьыл, Мушь-
ни Аҳашба, Нестор Абжарба, Рушьни 
Гадлиа, Николаи Киут, Руфеҭ Быҭәба, 
Сергеи Кәыҵниа, Борис Ҭыжәба, Вла-
димир Қапба (арҭ зегьы рыԥсҭазаа-
ра иалҵхьеит), Енвер Ажьиба. Уажәы 
агазеҭ аредактор хадас дыҟоуп  Ахра 
Анқәаб. 

«Шәара шәредакциаҿы  иахьагьы 
уи аԥҵаҩцәа ихацдыркыз зеиӷьаҟам 
атрадициақәа рынагӡара иаҿуп. Иахьа 
«Аԥсны» – атәыла ауаажәларратә, ае-
кономикатә, аполитикатә хҭысқәа аа-
зырԥшуа уаажәларра-политикатә га-
зеҭуп», – иазгәаҭоуп адныҳәалараҿы. 
Аҳәынҭқарра Ахада агазеҭ аредакциа  
аколлектив ирзеиӷьаишьеит агәабзи-
ара, агәамч, арҿиаратә еихьӡарақәа.

Адныҳәалара

«Аԥсны Аҳәынҭқарра акультура зҽаԥсазтәыз 
аусзуҩ» ҳәа аҳаҭыртә хьӡы рыхҵаразы

Амилаҭтә журналистика арҿиа-
раҿы рлагалазы, акьыԥхь аҟны рыл-
шамҭақәа рзы, агазеҭ «Аԥсны» 105 
шықәса ахыҵра инамаданы «Аԥс-
ны Аҳәынҭқарра акультура зҽаԥ-
сазтәыз аусзуҩ» ҳәа аҳаҭыртә хьӡы 
рыхҵазааит агазеҭ «Аԥсны» аредак-
циа аусзуҩцәа:

Анқәаб Ахра Владимир-иԥа

Инаԥшьба Кристина Иван-иԥҳа
Қаџьиа Борис Кәаҷаҷа-иԥа
Сабекиа Наира Шоҭа-иԥҳа
Сақаниа Стелла Гәырам-иԥҳа 
Ҳашба Хьыбла Џьумка-иԥҳа

А.Бжьаниа, 
Аԥсны Аҳәынҭқарра Ахада

 d Ажәҩан аҿоуп иахьыҟоу, ишды-
ру еиԥш, аеҵәақәа рдунеи. Ам-
зеи дареи еицрыгашьа шрымам 
еиԥшҵәҟьоуп, ихьыԥшшәылоу 
аеҵәақәа жәаҩеи, ажәҩан ахь ир-
хоу еихыршьу ахҿақәа хԥеи зну-
баало ицәеиқәаиаҵәоу Абираҟи, 
жәытәӡаахыс уи зҭоурых иаласоу, 
хылҵшьҭрала иаҳзааигәаӡоу ады-
га жәларқәеи ахааназ еиҟәыҭхашьа 
шрымам.

Апрель 25 рзы иазгәарҭеит Ады-
га (ачерқьес) бираҟ – Адыгэ ныпэ 
амш. Уи, аԥсуа доуҳа ауасхыр-
шьҭаҵаҩ Дырмит Гәлиа, агазеҭ «Аԥс-
ны» аҭыжьра анхацыркха ишазиҳәаз 
еиԥш, аамҭа уадаҩқәа ирԥыргалоз 
амзызқәа ирыхҟьаны, адунеи еиуе-
иԥшым ахәҭақәа рҟны инхо, зықьҩы-
ла адыга жәларқәа – аедыгьақәа, 
ачерқьесқәа, аҟабардақәа, шаԥсыӷаа 
уҳәа рхылҵшьҭрақәа зегьы зыҵаҟа 
рҽеидыркыло ракзаара иашьаноуп 
(иасимволуп).

«Родиться адыгом не трудно, а 
прожить всю жизнь и умереть ады-
гом очень  не просто» ҳәа зҳәахьаз, 
зыхьӡ адунеи еицадыруа азиндырҩы, 
ауаажәларратә усзуҩ, сынтәа ди-
ижьҭеи 90 шықәса аҵра азгәарҭо, 
ҳажәлар рхақәиҭреи рхьыԥшымреи 
раагара аус аҿы зылшамҭа шьар-
доу Иури Калмыков дызхаҭарнаку 
адыга жәлар ицәеиқәаиаҵәоу, ԥшь-
кәакьҭак змоу рбираҟ аҟны иаҳбо 
ихьԥшшәылоу асахьанҵақәа рҵакы 
азы иҟоуп еиуеиԥшым аҭҵаарадыр-
ратә знеишьақәеи аҳәамҭақәеи. Урҭ 
рахьтә зегь раасҭа аларҵәара змоу 
ҳәа иԥхьаӡоуп: аеҵәақәа жәаҩа – 
адыга (ачерқьес) жәлахылҵшьҭра 
(субетнос) хадақәа – абаӡехқәа, бе-
сленеиаа, бжьадыгәаа, жанеаа, аҟа-
бардақәа, амахошқәа, наҭухаиаа, 
ҭемыргоиаа, аубыхқәа, хаҭукаиаа, 
ашаԥсыӷқәа аадырԥшуеит ҳәа зҳәо.

Еихыршьу ахҿақәа хԥа  ракәзар, 
адыга жәлар рҟны ихадароу, зныр-
ра ӷәӷәоу аамсҭа хылҵшьҭрақәа 

хԥа  ралкаара иадыргоуп рҳәоит 
нҵамҭақәак. Даҽа гәаанагарақәак 
рыла, урҭ жәлахылҵшьҭра рацәала 
ишьақәгылоу адыга (ачерқьес) жәлар 
ракзаареи рҭынч еицынхареи ир-
символуп.

Ажәлар рҳәамҭак излаҳәо ала, 
ҭынч анхара аамҭазы, аԥсадгьыл 
ахьчаҩцәа агәымшәақәа  рабџьар-
маҭәа иацҵаны иныҟәргоз, шама-
хамзар еихыршьны зхы аҩада ихоу 
ахҿақәа хԥа ракәын, аҭынчреи аид-
гылареи рхықәкы  хадақәа ишреиуоу 
шьақәзырӷәӷәоз. Ари аҳәамҭа Нарҭаа 
репос (адыга вариант) афырхаҵа – 
ажьира анцәахәы  Ҭлеԥшь ихьӡ иа-
дырҳәалоит.

Хыҵхырҭақәак  рыла раԥхьаӡа 
адыга (ачерқьес) бираҟ рӡахит XVII 
ашәышықәса алагамҭазы Британиа 
Ду. Черқьестәылаҟа иааган  Шот-
ландиатәи адипломат, ашәҟәыҩҩы, 
Константинополь иҟаз Британиатәи 
ацҳаражәҳәарҭа амаӡаныҟәгаҩ Де-
вид Уркварт  ибзоурала. 

Абираҟ иану асахьақәеи 
аԥштәи акырынтә рҽеиҭаркхье-
ит, зқьышықәсала изхашәыршәы-
руа ажәлар  рҭоурыхтә  ҭагылаза-
ашьақәа инарықәыршәаны. Иахьа 
иаабо – иаҳхысыз ашәышықәса 90-
тәи ашықәсқәа рылагамҭазы, асо-
вет ҳәынҭқарра ахыбгалара ашҟа 
ахы анарха, уи еиднакылоз аидгы-
латәи автономтәи республикақәа 
«хазынхара» анаԥшьарга аамҭақәа 
–1992ш март 24 раахыс Адыгеиатәи 
Автономтә Республика иаҳәынҭқар-
ратә бираҟуп. 2007ш. ииун 7 рзы 
ахаҿԥшра еиҭакра  маҷқәак алага-
ланы Адыгеиатәи аҳәынҭқарратә хе-
илак еиҭашьақәнарӷәӷәеит  ареспуб-
лика иасимвол хаданы.

Ишьақәгылахьоу традициак аҳа-
сабала Адыга (ачерқьес) бираҟ амш 
азгәаҭара хацыркхоит ҽылатәи ха-
раныҟәара мамзаргьы машьынала  
«аиԥхныҩларақәа» рыла, ихыркәша-
хоит аныҳәақәа ахьымҩаԥысуа ақа-
лақьқәа ауаа рацәа зкуа рашҭа ҭба-
ақәа рҟны, еицырдыруа, зегь бзиа 
еицырбо адыга кәашара Адыгэ Џьегә 
(аԥсуа кәашара «Аураашьа» иеиԥшу) 
анагӡарала.

Есышықәсеиԥш сынтәагьы ари 
амш аҽны, адыга жәларқәа рхаҭар-
накцәа ахьықәынхо ареспубли-

кақәа раҳҭны-қалақьқәа – Нальчик, 
Черқьесск, Маиҟәаԥ, ашаԥсыӷқәа 
рҵакырадгьылқәа – Хаџьико, Ка-
ленж, адыгақәа рхыԥхьаӡара ахь-
маҷым Краснодар, иара убас иха-
роу аҳәаанырцә – Иорданиа, Еиду 
Америкатәи Аштатқәа уҳәа адыга 
жәларқәа рхылҵшьҭрақәа ахьынхо 
ҩынҩажәижәаба инареиҳаны атәы-
лақәа рыҟны имҩаԥысит урҭ рмилаҭтә 
хаҿра аарԥшра, рдоуҳа аӡыргара 
иазкыз, зықьҩыла аҿар реиԥш аиҳа-
бацәагьы рхы зладырхәыз алахҿы-
хреи агәырӷьареи зыцәмаҷмыз  еиу-
еиԥшым акультуратә усмҩаԥгатәқәа.

Аԥсны ауаажәларрагьы иры-
цәтәымым ари арыцхә акырҵуеит, 
уи ахьӡала еиуеиԥшым аусмҩаԥ-
гатәқәа еиҿыркаауеижьҭеи, еиҳа-
ракгьы аҵыхәтәантәи  ашықәсқәа 
рзы. Урҭ раԥшьгаҩцәа иреиуоуп аҿа-
ри аспорти рзы аҳәынҭқарратә Еила-
кы,  Аԥснытәи  аҳәынҭқарратә универ-
ситет аҟны шықәсыки бжаки раԥхьа 
иаартыз В.П. Анқәаб ихьӡ зху аԥсу-
а-адыга филологиа ацентр, аҿартә 
еиҿкаарақәа. Амала, сынтәа ус мҽха-
кы ҭбаала азгәаҭара залыршамхеит, 
ианакәызаалак  урҭ аусмҩаԥгатәқәа 
ҽышәала ирылахәыз аԥсуа арԥарцәа 
руаӡәы ааигәа машәырла иԥсҭазаара  
ахьҿахҵәаз инамаданы.

Абираҟ амш азгәаҭара мацара 
акәымкәа, адыга жәлархылҵшьҭрақәа 
рхаҭарнакцәеи ҳареи ҳаибабареи, ҳа-
иҭанеиааирақәеи есааира рымҽхак 
шдырҭбаауа иаршаҳаҭгоуп аԥсуа 
милаҭтә газеҭ «Аԥсны» 105 шықәса 
ахыҵра иазкыз аныҳәатә усмҩаԥгатә 
хаҭала  рхы ахьаладырхәыз абаза ми-
лаҭтә газеҭ «Абазашҭа», ачерқьес ми-
лаҭтә газеҭ «Черкес Хэку» рредак-
торцәа хадацәа – Фардаус Куловаи 
Лиусана Абидоковаи, иара убас Ады-
геиатәи амилаҭтә газеҭ «Адыгэ макъ» 
аредактор хада – Саида Мешлоки, 
акорреспондент Хабахова-Анчоко-
ва Иринеи, аедыгь  поетесса, Аԥсны 
зырҿиаратә хәылԥазы мҩаԥысхьоу, 
агазеҭ «Адыгэ макъ» уаанӡатәи  аус-
зуҩ – Саниат Ӡыбоваи. Агазеҭ «Аԥс-
ны» аҭоурых  аҿы  ари ахҭыс: аамҭа-
казы аешьаратә жәларқәа рмилаҭтә 
газеҭқәа  рхаҭарнакцәа ҭыԥкаҿы ре-
иқәшәара раԥхьаӡатәиуп. Ҳәарада, 
зуасхыр шьҭаҵоу ари аус аԥхьаҟагьы 
иацҵахоит, ҳазну ашықәс ахԥатәи  
аԥшьбарак алагамҭазы, Нхыҵ-Кав-
каз урҭ аредакциақәа рыҟны иа-
зыԥхьагәаҭоуп, агазеҭ «Аԥсны» аиуби-
леи инамаданы аредакциа аусзуҩцәа 
алархәны еиуеиԥшым аиԥыларақәа 
рымҩаԥгара, убасгьы урҭ рҳәаақәа 
ирҭагӡаны анаҩстәи аусеицуразы 
ашәҟәқәа рнапаҵаҩра.

«Ахьы хәыҷуп, аха шәкы ицо-
ит» ҳәа баша ражәа иалам ҳажәлар, 
ашьаҿа хәыҷызар акәхап уажәазы, 
аха анаҩс ҳгәыбылра аизырҳареи 
ҳажәҩахыр арӷәӷәареи ирзынархоу 
аусқәа рзы аамҭақәак рышьҭахь шәкы 
еиҳахаргьы алшоит…

Иблахкыгоу «Адыгэ ныпэ» – Адыга 
бираҟ зхашәыршәыруа ҳаешьаратә 
жәларқәа шәышықәсала аҭынч ԥсҭа-
заара рԥеиԥшны, адунеи ажәларқәа 
ирыланыҳәазааит.

Ахра Анқәаб

Адыгэ ныпэ амш

Кавказтәи аетиудқәа

 d Апрель 26 рзы Аԥсны Аиҳа-
быра Реилазаара аилатәарақәа 
рзал аҟны имҩаԥысит Аԥсны 
абыргцәа рхеидкыла изаамҭаныз 
аизара ду. Амшхәаԥштә аҟны 
иҟәгылан ҩ-зҵаатәык: ахеидкы-
ла ахантәаҩы иаҳасабрба, ахан-
тәаҩы ҿыц иалхра.Аԥсны абыр-
гцәа рхеидкыла аԥҵан 1993 
шықәсазы, усҟан Аԥсны Ире-
иҳаӡоу Асовет Ахантәаҩыс иҟаз 
В. Г. Арӡынба Иусԥҟала. Раԥхьаӡа 
уи ахантәаҩыс далхын аҵарау-
аҩ, ауаажәларратә усзуҩы Павел 
Аӡынба. 

Убрантә иалагеит ари ауа-
ажәларратә хеидкыла ашьақәгы-
лара. Аусурагьы хацыркын. Уи 
аахыс напхгаҩцәас иаман аӡәым-
кәа-ҩыџьамкәа. Ахеидкыла 
Аԥҟаԥҵа инақәыршәаны анапх-
гаҩы далырхуеит хышықәса рахь -
тә знык. Убас, хышықәса раԥхьа 
ахантәаҩыс далхын аԥсҭазаараҿы 
аԥышәа ду зырҳахьоу, шықәса-
рацәала еиуеиԥшым анапхгаратә 
маҵурақәа збахьоу ауаажәларратә 
усзуҩы Аполлон Думаа. 

Аизара ду иалагаанӡа иарҳәан 
Аԥсны Аҳәынҭқарратә гимн, иа-
ра убас минуҭк аҿымҭрала иргәа-
ладыршәеит хышықәса раахыс 
зыԥсҭазаара иалҵыз абыргцәа. 

Аизара ду амшхәаԥштә анры-
дыркыла ашьҭахь амҩаԥгаҩ Ру-
дольф Алшәындба ажәа ииҭоит 
абыргцәа рхеидкыла ахантәаҩы 
Аполлон Думаа. Уи аҳасабрбатә 
ажәахә ҟаиҵеит. 

Хәҭа-хәҭала дазааҭгылеит 
хышықәса ирылагӡаны ахеидкы-
ла инанагӡаз аусура. Инаимҩатәны 
иазгәеиҭеит, Аԥсны абыргцәа рхе-
идкыла ахантәаҩи насгьы Очам-
чыра араион абыргцәа рхеилак 
аиҳаби рыда егьырҭ араионқәа 
рыҟәшақәа рнапхгаҩцәа аула-
фахәы шырмоуаз. Абри азҵаара 
аганахьала Аԥсны анапхгара шыр-
хаҵгылаз. Иахьа ахеидкыла араи-
онқәа рҟны аус зуа аҟәшақәа ре-
иҳабацәа аулафахәы роуеит. Ари, 
ҳәарада, аусура еиӷьны аиҿкаа-
раҿы хәарҭара алоуп.

Хымԥада, аԥсуа быргцәа ҳа-
амҭазтәи ауаажәларра аҿиара 
иахәҭакуп, рыжәлар рыцәгьеи-
рыбзиеи иалагылоуп. 

Аполлон Думаа иқәгылараҿы 
дазааҭгылеит абыргцәа ауаажәлар-
раҿы иааныркыло аҭыԥи ароли. 
Ахеидкыла аханатә хықәкыс иа-
маз иацәхьаҵуам.  «Абыргцәа 
рхеилак аполитикатә партиақәеи 
егьырҭ ауаажәларратә хеидкы-
лақәеи иреиԥшым. Ҳара еилых-е-
илаҵа ҟамҵакәа, зегьы еиԥшны 
ҳрыхәаԥшуеит, ганк мацара ҳад-
гылом. Аполитика ҳҽалаагалом, 
ус  егьҳахәҭоуп. Аԥхьаҟагьы убри 
амҩала ицалатәуп», – иҳәеит уи 
иажәа иацҵауа. 

Аԥсуара аларҵәареи, аныҟә-
гареи, аҵас-ақьабзи, ахатәы быз-
шәеи, ҳмилаҭ хаҿреи рмырӡраҿы 
ицхырааҩцәоуп, имҩақәҵаҩцәоуп. 
Аԥсҭазаараҿы ицәырҵуеит еиуе-
иԥшым азҵаатәқәа, апроблемақәа, 
иҟалоит аимак-аиҿак зыбжьало, 
мамзаргьы амашәыр иахҟьаны 
ауаҩы данҭахо, ацәгьа зуз ихәҭа 
иақәыршәара уҳәа изхаҵгылатәу,  
азалымдарақәа анцәырҵуа амҩа 
иаша ианықәҵатәу, аԥсуаҵас 
иӡбатәу азҵаатәқәагьы маҷым. 
Арҭқәа ус, иаармарианы узыз-
неиша, иааинырсланы иуӡбаша 
ракәым, даара абжьаҟазара аҭа-
хуп. Ега иуадаҩзаргьы, ламысла, 
аиаша уадгыланы уаналацәажәа 

ахырхарҭа аԥшаауеит. Ганк ма-
цара адгылара ауам. Ажәытәуаа 
аҟәыӷара злаз абырг изы ирҳәон: 
«ажәала ахәра зырӷьо». Ааи, иҟа-
лалоит ажәа аныхәшәу,  аԥсҭбара 
иацу ахьаа аныхнаҽуа, аимак зыб-
жьало реинраалара ианацхраауа. 
Абас еиԥш ахҭысқәа маҷымкәа 
ирылацәажәеит, урҭ рахьтә иҟо-
уп, хымԥада, абырг иажәа иахьа-
хаҵгылауа. Анс акә, арс акә, ахе-
идкыла иахьа еиҳагьы иаҭахны 
иахәаԥшуеит. Ажәытәӡа аахыс Аԥ-
суараҿы абырг иажәа еснагь иа-
зыӡырҩуан, аусӡбатәқәа абыр-
гцәа рнапаҿы акәын иахьнеиуаз, 
амҩагьы ахьырзылырхуаз. Ари ауа-
ажәларратә институт амч аман, 
ҳаҭыргьы ақәын. 

Иахьа абырг иахьынӡахәҭоу 
далкааны ихәаԥшуам. Аха, ега 
ус акәзаргьы, Аԥсуара аныҟәга-
ра ҳаҭыр зқәу абырг  далахәым-
кәа ҟалашьа амам. Усҟан уи аҵа-
кы ацәыӡуеит. Аиҳабы иажәа 
еснагь иааӡаган, имҩақәҵаган, 
ихаҭа ихымҩаԥгашьа ҿырԥшы-
ган. Абарҭқәа зегьы еиқәырханы 
ԥхьаҟа ицалатәуп. Еиҵагыло аҿар 
рааӡараҿы абырг иажәа ҟәыӷа 
иахьа еиҳагьы ихәарҭоуп, ицхы-
раагӡоуп. 

«Аԥсны абыргцәа Рхеидкы-
ла аусура ҳҳәынҭқарреи ҳажәла-
ри рзы иҵегьы ихәарҭахартә 
иныҟәатәуп, уи азы аԥшьгамҭа ҿы-
цқәа ыҟоуп, рынагӡара амҩагьы ҳа-
ицанызароуп», – иҳәеит Аполлон 
Думаа. Иажәа хыркәшауа, Аԥсны 
аԥеиԥш бзиа амазарц дақәныҳәеит, 
абыргцәа агәабзиареи ақәра наӡеи 
рзеиӷьеишьеит.

Анаҩс аҳасабрбақәа ҟарҵеит: 
Гагра араион абыргцәа рхеилак 
аиҳабы Рудольф Алшәындба, Очам-
чыра араион абыргцәа рхеилак 
аиҳабы Иура Лагәлаа, Тҟәарчал 
араион абыргцәа рхеилак аиҳа-
бы Зураб Аргәыниа, Аҟәа ақалақь 
абыргцәа рхеидкыла аиҳабы Лео-
нид Абӷаџьаа.

Аизара ду аҟны дықәгылеит Аԥс-
ны ақьырсиан динхаҵара ауахәама 
аиҳабы, аиереи Басариан (Аԥлиаа).

Ажәахә ахцәажәарақәа 
рышьҭахь абыргцәа рхеидкыла 
аусура цәгьам  ҳәа ахәшьара арҭе-
ит. Уи нахыс ииасит аҩбатәи азҵа-
атәы ашҟа. 

Аԥсны абыргцәа рхеидкыла 
ахантәаҩ ҿыц иалхразы инашьҭын 
Аполлон Думааи Леонид Абӷаџьааи 
ркандидатурақәа. Ленид Абӷаџьаа 
хатәгәаԥхарала ихаҭа икандидату-
ра мап ацәикит. Иаанхаз абжьыҭи-
рахь иқәыргылан, ахеидкыла ахан-
тәаҩыс ҩаԥхьа далырхит Аполлон 
Думаа.

Аполлон Думаа диит 1942 ш. 
декабр 21 азы Очамчыра араион 
Ҭхьына ақыҭан. Аԥсуа жәлар рми-
лаҭ-хақәиҭратә қәԥара далахәын, 
Очамчыры араион аҟны иаԥҵаз 
Аԥсны жәлар рфорум «Аидгылара» 
аҟәша аиҿкааҩцәа дреиуан.

Абасала, Аԥсны абыргцәа рхе-
идкыла аизара ду аусура хнар-
кәшеит.

Ахеидкыла анапхгаҩы 
далхуп 

Абырг иажәа                  
хәрыбӷьыцуп

В. Ажәанба
 e Афотосахьа– sputnik-abkhazia

Мшаԥымза 27-28 рзы   акульту-
ратә платформа «Гәыма» аҟны 
имҩаԥысит Иԥшьоу Мшаԥы аламҭа-
лазтәи «Ахаақәа рџьармыкьа» 
ацәыргақәҵа. Уи аартын ашьыжь, 
асааҭ 10 инаркны 17- нӡа. 

«Гәыма» ахаҭарнак Хьыбла Возба 
лажәақәа рыла, ас еиԥш иҟоу ацәыр-
гақәҵа традициахеит ҳауаажәлар-
раҿы. Сынтәа «Ахаақәа рџьармыкьа» 
актәи амш азы рхы аладырхәит 
ҩажәаҩык,  аҩбатәи амш азы урҭ 
раасҭа ҩынтәны еиҳан.

Ари ацәыргақәҵа рхы ала-

дырхәыр ауеит Аԥсны иқәынхо, 
агәаҳәара змоу зегьы дара рхаҭа 
рнапала иҟарҵо ачыс аӡыргара. Урҭ 
рхыԥхьаӡараҿ иҟан Иԥшьоу Мшаԥы 
аламҭалазтәи ачыс хкқәа реиԥш, 

еиуеиԥшым ачарыц хкқәа, акакан 
лыхқәа, ақалмышь, аџьынџьыхәа 
уҳәа ирацәаны. Иара убас ахаақәа 
рыдагьы, араҟа иуԥылон Анцәа-
хаҵаратә ныхачаԥақәа, аџьарқәа 
зныз ашәҟәы хәыҷқәа улаԥш иҵам-
шәар ауамызт, ацәашьқәа, ааԥынраз 
ицәырҵуа еиуеиԥшым ашәҭ хкқәа, 
адекор ҳәа изышьҭоу арԥшӡагатә 
маҭәарқәа.

Ари ацәыргақәҵа зхы алазырхәыз 
дыруаӡәкуп Мадина Ашә-ԥҳа. Уи 
лажәақәа рыла, ҩажәи хәба шықә-
са раахыс  аџьынџьыхәа аҟаҵа-
ра  лнапы алакуп. Иазгәалҭеит  
аџьынџьыхәа ҩ-хкыкны ишыҟалҵо, 
арасалыхи, акаканлыхи. Уи адагьы, 
изҭылшьуа ақалмышь, ажь иалҵуа 
аӡи, аԥсуа шылеи шракәу излыху.  Иа-
ра убас аџьынџьыхәа адагьы, ақал-
мышь, ақалмышь рҩа, еиуеиԥшым 
акаканлыхқәа ҟалҵоит. Иланар-
шьахьеит изныкымкәа аԥхьахәқәа.

Ицәыргақәҵан рнапкымҭақәа

Мшаԥы аламҭалаз

Стелла Сақаниа

Абиԥарақәа анеиҵагыло– 
анасыԥқәа иреиҳауп

Ажурналистика – ари  ауаҩытәыҩсеи, аҧсҭазаареи, аизҳареи, аҿиареи бзиа избо изы  зда ыҟам занааҭуп. 
Ажурналист  илшоит иаҧсоу ауаҩы ихьӡ анаӡаӡатәра, аҧсҭазаара аҧшӡара ганрацәала аарҧшра, адунеи агәе-
исыбжь анырра. Абарҭқәа нарҵаулан изнырыз, издырыз, акьыҧхь ахь иназгаз ажурналист ихатәы баҟа ихатә 
напала иргылоит.

Ажурналист ауаажәларраҿы ҳаҭыр иқәлоит иажәеи иуси анеимадахо, иусаҿ аиашара аҳра анауа, ихымҩаҧ-
гашьа анҿырҧшыгоу. Иара убас ажурналист иус  ақәҿиара аиуеит деилҟьа-еилӷәыцәӡа даныҟоу, дызлацәажәо 
анидыруа, икәша-мыкәша иҟоу ауаа рацәажәашьа данақәшәо.

Ажурналистика занааҭс ишьҭызхуа аҿар ахьҳаҵагыло иамеигәырӷьо уаҩ дыҟам.  Аха зегьы иреиҳау ауп  ажур-
налистика зҽазызкуа рхатәы бызшәа бзиан иахьырдыруа. Агазеҭ «Аԥсны» иахьатәи аномер аҟны зкьыԥхьымҭақәа 
ану Аԥснытәи аҳәынҭқарратә университет ажурналистика аҟәша иҭаларц зхықәку роуп. Дара рзыҳәа ина-
сыԥуп раԥхьаӡа акәны рнапҩымҭақәа агазеҭ «Аԥсны» адаҟьақәа рҟны иахькьыԥхьхаз. Арҭ ақәыԥшқәа раӷьы-
рак макьана ашкол иҭоуп, ажәеизатәи акласс аҿы аҵара рҵоит. Урҭ  Раиана Бебиаԥҳа, Сабина Ҷыҭанаа, Мила-
на   Чхьабелиа, Алиона  Гәымба  роуп.

Мҩамш ажурналистцәа ҿарацәа! Иахьа шәара иҟашәҵоит раԥхьатәи ашьаҿа ари азанааҭ ахь аҭоурых ду 
змоу, жәынгьы-ҿангьы ҳажәлар рҿахәы зҳәо агазеҭ-бираҟ «Аԥсны» ала. Уи насыԥ дууп! 

Екатерина Бебиа,
Аԥснытәи аҳәынҭқарратә университет

ажурналистика акафедра апрофессор,
афилологиатә ҭҵаарадыррақәа рдоктор

 d Шаҟа иццакуазеи ҳзыхьӡарц 
ҳҽыззаҳшәо, зышьҭра ҳхыла-
ны ҳнеиуа, аха заԥхныҩлара ҳа-
лымшо аамҭа? Шаҟагьы ирласны 
имҩасуазеи ауаҩ иԥсҭазаараҿы 
зегь реиҳа ахаареи, агәалашәа-
ра ҟәандақәеи згәылаку ахәыҷра? 
Иахьеиԥш исгәалашәоит актәи 
акласс ахь санцаз амш. 

Сани саби наҟ-ааҟ снапқәа кны 
ашкол ашәхымс санахырга, сҿаԥхьа 

иаацәырҵит аҵарадыррақәа рдунеи 
ссир. Уи амш сара сзы раԥхьаӡатәи 
ҵарадырратә мшызҭгьы, жәеиза 
шықәса анцаз ҳамбаӡакәа, иҳаз-
гәакьоу ҳарҵаҩцәа бзиала ҳәа 
раҳәаны, ҳашкол гәакьа ааныжь-
ны, аԥсҭазаара ду ахь амҩа ҳаны-
лараны ҳаҟоуп лассы. Аушьҭымҭацәа 
зегьы реиԥш, саргьы иааины иа-
асыдгылеит азанааҭ алхра аамҭа. 
Акырӡа схәыцуан, еиҿсырԥшуан еи-
уеиԥшым азанааҭқәа рхырхарҭақәа, 
урҭ ирымоу аҷыдарақәа уҳәа. Ҳәа-
рада, азанааҭқәа зегьы дара рҭыԥ 
аҟны ихадоуп, ауаҩы иԥсҭазаара 
изаҟәымҭхо иадҳәалоуп, аха сара 
исыӡбеит иалысхырц ажурналист 
изанааҭ. Избанзар, исҭахуп сыжәлар 
рҿахәы сҳәаларц, сыԥсадгьыл аҩ-
ныҵҟа имҩаԥысуа ахҭысқәа рыгәҭа 
сгылазарц. Ари азанааҭ даара аин-
тересгьы аҵоуп, иалшогьы рацәо-
уп ауаажәларразы. Сара акырӡа 
исгәаԥхоит ажурналист иусураҿы 
ауаа рацәа дахьрыдҳәалоу, уимоу 
дара ирызцәырҵуа азҵаарақәа 
рҭак аҟаҵара иҽахьазикуа, аамҭа 
ашьаҿа дақәшәаны дахьцо. Ажурна-
лист  гәынхәҵысҭала акәзаргьы ины-
руазароуп аԥсҭазаара еиуеиԥшым 
ахырхарҭақәа, иҭбаазароуп иду-
неихәаԥшышьа, дырзааигәазароуп 

дызхаҭарнаку ижәлар, убасҟан ауп 
изанааҭ дазҟазаны даныҟало. Абарҭ 
аҷыдарақәа анеидысҳәала  исоуит 
агәаҳәара  сжурналистхарц азы. 

Уи азанааҭ аҷыдарақәа рыҭҵа-
аразы сара сырҿыԥшуеит еиуе-
иԥшым, ззанааҭ иазҟазоу ажурна-
листцәа. Урҭ рхыҧхьаӡараҿы еиҳа 
далыскаауеит зуси зажәеи еима-
доу ауаҩы лаша, зыԥсҭазаара зегьы 
аԥсуареи аламыси изызҳауа аҿар 
рылаӡаара иазызкуа, Аҧсны зҽаԥ-
сазтәыз ажурналист Екатерина Гьар-
гь-иԥҳа Бебиа. 

Иара убас сызҿыԥшуа ажурна-
листцәа рхыԥхьаӡараҿы дыҟоуп 
Хамидан Гәымба. Лара имҩаԥылго 
адырраҭарақәа еснагь удырлахҿы-
хуеит, аинтерес рацәа узцәырыргоит. 
Даараӡа исгәаԥхоит лдырраҭарақәа 
рцикл "Аԥсы ҭоуп ҳара ҳхәышҭа-
ара" захьӡу.  Иахьатәи ҳаамҭазы 
ирацәаҩуп узҿыԥшша ажурналист-
цәа. Дара рзы исҳәар сылшоит зза-
нааҭ иагәылыҷҷо ауаа ҳәа. Саргьы 
саԥхьаҟа исҭахуп ихадоу сыгәҭа-
кы наӡарц.  

Сабина Ҷыҭанааԥҳа,
Ҷ. Хьиба ихьӡ зху 

Баслахәтәи абжьаратә школ
11-тәи акласс аҵаҩы

Сызныло амҩа

 d Илашарбагоу, аԥсҭазаара иа-
гәылыҩуа ашьҭыбжьқәа зегьы 
згәылаку, ахәыҷра захьӡу аамҭа 
амҵәыжәҩақәа уанрыҵаку, умҩа 
здуҳәалаша азанааҭ рацәак 
уазхәыцуам. Ахәыҷра беио-
уп ахҭыс рацәа рыла, урҭ лашаӡа 
уԥсҭазаараҿы иуцзаауа, мҩақәҵа-
гасгьы иузыҟалоит, зны-зынла 
иааџьаушьоит, ублақәа аччабжь 
рҿықәнаҵоит. 

Аха дарбанызаалакгьы иааи-
ны иааидгылоит аамҭа, ахәыҷра 
амҵәыжәҩақәа даарыҵыҵны, иԥсҭа-

заара здиҳәало азанааҭ аналихуа. 
Иааины иаасыдгылт саргьы убри 
аамҭа. Сара сзы уи аҭакԥхықәра ду 
зцу шьаҿоуп, исныруеит уи иагәы-
лаку агәыхыҭхыҭрагьы.  Саԥхьаҟа, 
сыжәлар рыгәҭа сгыланы, урҭ ргәы 
иҭыхо азҵаарақәа рҭак ҟасҵаларц, 
информациа рацәала еибарку аду-
неи сҽагәыласхаларц, сымҩаҿы 
илашаӡа алашарбагақәа аркызарц 
азы иалсхит ажурналист изанааҭ.

 Сара еснагь сазҿлымҳауп сыуа-
ажәлар рыԥсҭазаара, сахьынхо Га-
гра араион ателехәаԥшра аусура, 
хаҭала ажурналист Саида Ажьиԥҳа 
лусушьа, иара убас аԥсышәала 
ицәажәо ҳмилаҭтә газеҭ «Аԥсны». 
Издыруеит уи газеҭзаҵәны ишыҟо-
угьы, статиа рацәала аҽеибыҭа есна-
гь еиԥҟьарада ишҭыҵуа. Иара 1919 
шықәсазы раԥхьаӡакәны иҭижьит 
Аԥсны жәлар рпоет Д.И.Гәлиа. Аҭо-
урых аҟынтәи иаадыруеит агазеҭ 
«Аԥсны» аҭыҵра ҳажәлар рзы аҵак 
дуӡӡа шамаз. Дырмит Гәлиа ихаҭа 
«ари бираҟуп» ҳәа азиҳәеит ҳми-
лаҭтә газеҭ. Уи иҳаилнаркаауеит 
жәларык рхаҿра аазырԥшуа аби-
раҟ ишавагылаз жәларык ргәеисыб-
жь зныԥшуаз ҳгазеҭгьы. Шәышықә-
са инареиҳаны изхыҵуа ҳгазеҭ шаҟа 
ҩымҭа анылахьоузеи? Шаҟа хҭыс 

аадырԥшхьоузеи иара адаҟьақәа? 
Ажәытәи аҿатәи еидызҳәало, хәы 
змаӡам архив аҳасабала ҳаԥхьа иа-
ацәырҵуеит агазеҭ «Аԥсны». 

Иахьа агазеҭ лассы-лассы 
ҳнапаҿы ишыҟамгьы, иаадыруеит 
уи аҵак ду шамоу. Насыԥ дууп са-
ра сзы раԥхьатәи спублицистикатә 
рҿиамҭа агазеҭ «Аԥсны» адаҟьақәа 
рҿы акьыԥхь ахьабо. Аҩра ажурна-
листика иашьагәыҭуп сҳәар сыл-
шоит, зхәыцрақәа иашаны зкалам 
иазназго ажурналист, ииашаҵәҟьаны 
иус дазҟазоуп, аԥхьаҩи иареи аима-
дара рыбжьоуп ҳәа сгәы иаанагоит.

Ажурналист изанааҭ сара сад-
наԥхьалеит сынтәа ҳашкол аҿы Аиа-
аира 30 шықәса ахыҵра иадҳәала-
ны иаадыртыз аҭоурыхтә музеи. Ари 
ҳқыҭа Бзыԥҭа аҭоурых атәы зҳәо му-
зеиуп. Араҟа сара сахцәажәеит Аԥс-
ны Аџьынџьтәылатә еибашьраан 
Бзыԥаа рҵеицәа знысыз афырхаҵа-
ратә мҩа. Ари ахҭыс исзаанартит 
ажурналистика ахь амҩа. Сара еи-
лыскааит ари азанааҭ шысзааигәоу, 
сгәы шазцо, сымч-сылша иара иазы-
насырхар шысҭаху. 

Схы агәра ганы сшьаҿа еихызго-
ит сдунеи здысҳәало азанааҭ ашҟа. 

Раиана Бебиаԥҳа,
Гь.А. Алшәындба ихьӡ зху

Бзыԥҭатәи абжьаратә школ 
11-тәи акласс аҵаҩы

Сдунеи здысҳәало азанааҭ

Изалысхызеи ажурналистика?

 d Шаҟа рҵакы ҭбааузеи ауаҩы 
иԥсҭазаара злеибарку, аимхәы-
цқәа реиԥш еихаԥсоу амшқәа. 
Ауаҩы имшқәа зегьы гәылҭәаа-
харц, дызну амҩа аҵакы аиурц 
азы, игәҭакқәа зегьы аԥсҭазаара 
раларҵәара иҽазишәоит. Агәҭакы 
змам ауаҩы дыҟаӡам. Иара иҟало-
ит ихәыҷызар, мамзаргьы амҽхак 
ҭбаазар. Сара сыгәҭакы ажурна-
листхара ауп. Изалысхызеи ажур-
налистика?

 Иакхаз, ажурналистика иалшоит 
урҿиаратә мчхара аизырҳара. Ари 
азанааҭ знапы алаку азҟазацәа лас-
сы-лассы ауаа рҿаԥхьа иқәгылоит, 
уи иаанаго аҿаԥыцтә ҟазара рыло-
уп ҳәа ауп. Иҩбахаз, ажурналистика 
- ари аинтерес ду зҵоу занааҭуп. Ауаа 
удырыртә алшара унаҭоит. Аиба-
дыррақәа ирыцуп адырра ҿыцқәа, 
агәалаҟазаара бзиа. Ихԥахаз, даа-
ра исгәаԥхоит ажурналист иԥсҭаза-
ашьа. Ажурналист имоуп еснагь зегьы 
рзы аинформациа, дырҭаауеит еиуе-
иԥшым аусмҩаԥгатәқәа. Ажурналист 

гхада дыҩуазароуп, насгьы ихәыц-
рақәа гхада еиҭеиҳәозароуп. Ила-
зароуп: ахықәкынагӡара, аццакра, 
аҽадцалара, аҿабызшәа бзиа, иус 
ҷыдала ацклаԥшра.

Слыхцәажәар сҭахуп  ажурна-
лист Марина Гәымԥҳа. Лжурналисттә 
мҩа далагоит корреспондентс аусу-
ра дахьнеиз Гәдоуҭатәи араионтә га-
зеҭ «Бзыԥ» аҟны, 1986 шықәсазы. Уи 
аԥхьаҟа хәышықәса лҵаратә аамҭа 
ыҟан. Аԥснытәи аҳәынҭқарратә уни-
верситет даналга ашьҭахь, аус луан 
Аацытәи аа-класск змаз ашкол аҟ-
ны, насгьы Мгәыӡырхәатәи абжьа-
ратә школ аҿы. Агазеҭ «Бзыԥ» аҿы 
деицырдыруа дҟалеит агәымшәара 
зцыз лкьыԥхьымҭақәа рыбзоурала. 

Аԥсны Аџьынџьтәылатәи еи-
башьра ианалага, лан лахь ашәҟәы 
ҩны афронт ахь дцеит. Аибашьраҿы  
имаҷымкәа ихәыз  ауаа еиқәлырхеит. 
Уи дызлаз агәыԥ цәыббрамзазы Аҟәа 
аҭарцәраан ақалақь алалара рылшо-
ит. "Агәымшәараз" амедал ланашьоуп. 

Аибашьра анцоз xьыӡҳәалатәи 
атапанча ҳамҭас илиҭеит Аԥсны 
Раԥхьатәи Ахада Владислав Арӡын-
ба. Аибашьра ашьҭахьтәи аамҭақәа 
рзы лнапы алакын ауаажәларратә 
усура. Марина Гәымԥҳа агазеҭ "Ам-
цахара" 20 шықәса инреиҳаны ре-
дакторс даман. 

Убасгьы журналистк лаҳасаба-
ла сылҿыҧшуеит Анна Гәниаԥҳа, 
имҩаԥылго адырраҭара «Азҵаара 
ҳамоуп" акырӡа исгәаҧхоит. Иара 
абзоурала ҳажәлар ргәы иҵхо азҵа-
арақәа ӡырылгоит, ачынуаа рҟынӡа 
иналгоит. 

Милана Чхьабелиаԥҳа,
В.К. Аргәын ихьӡ зху

Гәдоуҭатәи абжьаратә школ
11-тәи акласс аҵаҩы

 d Аԥсҭазаара шаҟа ганрацәала 
иҭуҵаауа аҟара, убриаҟара амҩа 
ҿыцқәа узаанартуеит, амчқәа ула-
наҵоит угәҭакы анагӡара азы. 

Дарбанзаалакгьы имоуп даҽакы 
иаламҩашьо, зхатә ҷыдарақәа ры-
ла еибарку агәҭакы. Иҟалоит аамҭа 
наскьацыҧхьаӡа уи агәҭакы аҽаԥ-
сахыр, аха еиҳараӡак ауаҩы иҽа-
зишәоит игәы иҭаикыз анагӡара, уи 
ацәхьамҵра. Хаҭала сара, аабатәи 
акласс аҿы сантәаз аахыс исҭахын 
сжурналистхар, уи азанааҭ гәык- 
ԥсыкала садҳәалазарц. Жәиԥшь 
шықәса анысхыҵ уи сыгәҭакы 
хықәкхеит. Сжурналистхарц еиҳа-
ракгьы агәазыҳәара соуит санаԥхьа 
ажурналист, апрофессор, афило-
логиатә ҭҵаарадыррақәа рдоктор, 
ашәҟәыҩҩы Екатерина Гьаргь-иԥҳа 
Бебиа лбиографиа. Лара лыӡбахә 
сара санхәыҷыз аахыс исаҳауан, 
исныруан уи зыжәлар рзы акырӡа 
зылшахьоу журналистны дшыҟоу. 
Зегь реиҳа сгәаҵанӡа инеиуаз 
акәны иҟан Аԥсадгьыл ахьчараан 
иҭахаз  рҭаацәа дахьрызҿлымҳаз. 

Аибашьра хлымӡаах ианалага, Аԥс-
ны аиқәырхацәа- ахацәа инары-
вагылеит раҳәшьцәа-аҭыԥҳацәагьы. 
Убарҭ аҭыԥҳацәа дыруаӡәкын 
Дәрыҧшь ақыҭан ииз, иааӡаз 
Ирина Кәычкан-иԥҳа Ҭаркьыл.  
Сара ажурналистика агәбылра 
скит еиҳаракгьы уи лҭаацәа сан-
рыҿцәажәа, аҭоурых ҿыц аҭҵаара 
ансылша ашьҭахь. Иахьатәи аамҭа-
зы ирацәаҩуп узҿыԥшша ажурна-
листцәа. Аха сара еиҳа иалыскаауа, 
ззанааҭтә мҩа саҿыԥшуа ажурна-
листцәа дреиуоуп Наала Мықәԥҳа. 
Лара хра злоу, ауаажәларра-поли-
тикатә зҵаарақәа ирызкны аԥсуа 
цәа зыҟәну, аԥсуа цәа зхоу адыр-
раҭарақәа мҩаԥылгоит. Раԥхьатәи 
лдырраҭара иахьӡын "Хра злоу". На-
ала лхаҭа излазгәалҭоз ала, аусура 
ашҟа лшьаҿа анеихылга аԥсышәа-
ла ацәажәара лцәыуадыҩын, аха 
анаҩс илҵеит, лымч-лылша зегьы 
уи иазылышьҭит, избан акәзар 
лзанааҭ бзиа илбон, даҽа занааҭк 
лҽадылҳәаларц лҭахымызт. Даара 
исгәаԥхоит лара иактуалтәу ате-
мақәа дышрылацәажәо, ахәаԥш-
цәа ишрызналго, ишҭылҵаауа,  ҷы-
дарақәас дыззааҭгыло уҳәа. 

Иара убас, сызҿыԥшуа ажурна-
листцәа рхыҧхьаӡараҿы дыҟоуп 
Алхас Ҧсардиа. Иара есышьыжь 
адырраҭара "Шьыжьбзиа Аԥсын-
тәыла" ала ианҵамҭақәа збоит,  
ибызшәа даара ицқьоуп, идыр-
раҭарақәа аԥсуа цәа рыҟәнуп. 
Илоуп ажурналист изы ихадоу 
аҟазшьа ҷыдақәа, убри аҟынтә уи 
уиҿымԥшыр залшом. 

Аиашаз, ажурналистика аԥсҭаза-
араҿы ихадоу занааҭуп. Сгәыӷуеит 
саргьы исылшап ҳәа жәлар рҿахәы 
аҳәара, аҵабырг хаҭа ацныҟәара.                                                                                                                         

Алиона Гәымԥҳа,
Дәрыԥшьтәи абжьаратә школ

аушьҭымҭа

 d Мшаԥымза 23 инаркны 26 -нӡа 
Аԥсны аҭҵаарадыррақәа Ракаде-
миа иатәу Д. И. Гәлиа ихьӡ зху Аԥсу-
аҭҵааратә институт аҿы имҩаԥы-
суан  аҵарауаҩ¬абызшәаҭҵааҩы, 
алитератураҭҵааҩ, афилологи-
атә ҭҵаарадыррақәа рдоктор, 
ААР академик, Д. И. Гәлиа ихьӡ зху 
Аҳәынҭқарратә премиа алауре-
ат Хәыхәыт Соломон-иԥа Бӷажәба 
диижьҭеи 110 шықәса аҵра иазку 
68-тәи аихшьаала¬ҭҵаарадырратә 
сессиа.

Аилатәара ааиртит Аԥсуаҭҵааратә 
институт аиҳабы, афилологиатә ҭҵаа-
радыррақәа ркандидат, ААУ адоцент, 
Адыгатәи жәларбжьаратәи аҭҵаа-
радыррақәа Ракадемиа алахәыла 
Арда Ашәба. Уи иҳәеит аҵыхәтәан-
тәи ашықәсқәа рзы Аԥсны аҭҵаара-
дырратә еилазаара ацәыӡ рацәаны 
ишамоу, рдунеи шырыԥсахыз ҳтәы-
ла иналукааша аҵарауаа аӡәырҩы. 
Аилатәара аартуа, асессиа иалахәыз 
урҭ минуҭктәи ҿымҭрала иргәала-
дыршәеит. 

Аҧсуаҭҵааратә институт аиҳа-
бы А. Ашәба асессиа аусура ха-
цыркуа, дырзааҭгылеит ари аҭҵа-
арадырратә хәышҭаара иахьатәи 
аҭагылазаашьеи араҟа имҩаҧысуа 
аусурақәа рхырхарҭа хадақәеи ртәы. 
Аԥсны аҭҵаарадыррақәа Ракаде-
миа иатәу Аԥсуаҭҵааратә институт 
абызшәеи, аҭоурыхи, акультуреи, адо-
уҳатә ҭынхеи реиқәырхареи, рыҭҵа-
ареи, рырҿиареи ирызку усбарҭоуп. 
Аинститут аиҳабы инарҭбааны да-
лацәажәеит Хә. С. Бҕажәба ихаҭа-
реи мҽхакыҭбаалатәи иусуреи ртәы. 

Аҭҵаарадырратә конференциа иа-
лахәыз идырбан Хә. С. Бҕажәба иҧа, 
аҵарауаҩ ду Олег Бҕажәба иҟаиҵаз 
авидеонҵамҭа, иара игәамбзиара 
иахҟьаны асессиа аусура ихы иза-
ламырхәӡеит. Авидеонҵамҭаҿы О. 
Бӷажәба игәалаиршәоит иаб иҟазшьа 
ҷыдақәа, аҩны дзеиԥшраз, дара ре-
изыҟазаашьақәа шышьақәгылаз, иа-
ни иаби рыпатуеиқәҵашьа атәы уҳәа 
ихәыҷра иагәылганы иааигаз, аԥхар-
ра зцу агәалашәарақәа. Иара убасгьы 

О. Бӷажәба далацәажәеит иаб иҭҵаа-
радырратә усура атәгьы.

Хәыхәыт Соломон-иԥа Бӷажәба 
диижьҭеи 110 шықәса аҵра иазку 
68¬тәи аихшьаала¬ҭҵаарадырратә 
сессиа далахәын, А. А. Тахо-Годи ихьӡ 
зху Даӷьысҭантәи аҭҵаарадырратә 
институт аурыс бызшәеи алитерату-
реи рыҟәша аусзуҩ Миасат Муслимо-
ва. Лара лықәгылараҿы дазааҭгыле-
ит аԥсуа ҭҵаарадырратә еилазаареи 
Даӷьысҭантәи аҵарауааи русеицу-

ра атәы. Илҳәеит аԥсуаа рҭоурыхи 
рбызшәеи реиқәырхара азҵаараҿы 
Хә. Бӷажәба иеиԥш иҟоу аҵарауаа 
дуқәа ргәаларшәара аҵак ду шамоу. 
Кавказтәи аиашьаратә жәларқәа рҿы 
аԥсуа поезиеи апрозеи азҿлымҳара 
ду шрымоу дазааҭгыло аԥсуа поетцәа, 
апублицистцәа ҩыџьа — Геннади Ала-
миеи Владимир Занҭариеи ирылҭе-
ит «Кавказтәи ашәҟәыҩҩцәа рклуб» 
ишьақәнарӷәӷәаз Салих Гуртуев ихьӡ 
зху амедал.

Хә. С. Бӷажәба диит 1914 шықәса 
рзы Гәыԥ ақыҭан, усҟантәи аамҭақәа 
рзы еицырдыруаз, жәлар рашәа ззыр-
кхьаз анхаҩы Салуман Бӷажәбеи Ма-
тиа Қапбеи рҭаацәараҿы. Аҟәатәи 
Ашьхарыуаа рышкол даналга анаҩс, 
дҭалоит Москватәи апедагогикатә 
институт аҭоурых-философиатә фа-
культет. Лҵшәабзиала иҵара хыр-
кәшаны, иԥсадгьыл ахь дгьежьуеит 
1937 шықәсазы. Усҟантәи аамҭазы 
иара имаҷымкәан аочеркқәеи аста-
тиақәеи зыҩхьаз литератураҭҵааҩ-
ны дыҟан. 1941 шықәсазы, ахыҵакра-
зы ауада иашьҭаз аҵарауаҩ қәыԥш 
Бӷажәба, Самсон Ҷанба дзыҩназ 
ауада ацаԥхақәа идыркуеит. Усҟан-
тәи аамҭазы С. Ҷанба арепрес-
сиа дақәдыршәахьан, ддырӡхьан. 
Хә. С. Бӷажәба ихы изаҭәамшьаӡе-
ит уи ауада аҩналара, аха Аԥсны 
ашәҟәыҩҩцәа реидгыла амаӡа-
ныҟәгаҩ иҭыԥ мап изацәымкит, из-
бан акәзар уи аҟаҵара ашәарҭара 
ацын. Абри атәы иҳәеит Арда Ашәба 
иқәгылараҿы.

 «Хә. С. Бӷажәба иԥсҭазааратә 
мҩеи иҭҵаарадырратә ҭынхеи» ирыз-
кын афилологиатә ҭҵаарадыррақәа 
рдоктор, ААУ апрофессор, ААР ака-
демик Лили Ҳагба иҟалҵаз ажәахә. 
1942 шықәсазы Хә. Бӷажәба аусура 
далагоит абызшәеи алитературеи 
ирызкыз Аԥсуа институт аҿы. 1943-
1953 шш. рзы аинститут аҭҵаара-

дырра аҟәша аиҳабы ихаҭыԥуаҩс 
дыҟан. Усҟантәи аамҭазы амилаҭтә 
кадрқәа реиҵааӡара ангәаӷьыуацәаз, 
Хә. Бӷажәба алшарақәа иԥшаауан 
аҵарауаа ҿарацәа Асовет Еидгыла 
иреиӷьу аҵараиурҭақәа рҿы аспи-
рантура рҭаҵаразы. Аҵарауаҩ ииҩыз 
амонографиақәа рыбжьара иҟоуп 
Д. Гәлиа, И. Кәаӷәаниа, М. Лакрба, Б. 
Шьынқәба уҳәа аԥсуа прозеи апоези-
еи шьагәыҭс иамоу аӡәырҩы рны-
сымҩеи рырҿиаратә ҭынхеи ирыз-
ку. Хә. Бӷажәба дыԥхьаӡоуп аԥсуа 
литературатә критика дашьаҭар-
кыҩны. Асахьаркыратә литерату-
ра анаҩсангьы аҵарауаҩ иҭиҵаа-
уан афольклори абызшәадырреи. 
«Аурыс-аԥсуа жәар», «Аԥсуа литера-
тура аҭоурых аочеркақәа», «Аԥсуа 
бызшәа аграмматика. Афонетикеи 
аморфологиеи» уҳәа ифундамен-
талтәу аусумҭақәа дравторуп. Инапы 
рылакын арҵага-методикатә хархәа-
гақәа реиқәыршәара. 1969 шықәса-
зы «Аԥсуа бызшәа бзыԥтәи адиалект 
афонетика-марфологиатәи алекси-
катәи ҷыдарақәа» зыхьӡыз атемала 
Хә. Бӷажәба ихьчеит адоктортә дис-
сертациа. Хә. Бӷажәба ихатә ҩыза, 
аҳәынҭқарратә усзуҩ А. Ҷоҷуа иԥҳа, 
абиологиатә ҭҵаарадыррақәа ркан-
дидат Татианеи иареи драаӡеит аԥа. 
Олег Хәыхәыт-иԥа Бӷажәба еицыр-
дыруа ҵарауаҩуп, дакадемикуп, ҭо-
урыхҭҵааҩуп, иара иаб иԥара даԥса-
хеит лҳәеит ажәахәҟаҵаҩы, академик 
Лили Ҳагба.

Аҭҵаарадырратә конференциа 
еихшан ԥшьымшны, мышктәи аусу-
ра иалагӡаны жәаа-ҩажәа  аж́әахәқәа 
ҟарҵон аԥсуа ҵарауаа. Атемақәа еи-
уеиԥшмызт, аҭоурых инаркны али-
тературеи абызшәаҭҵаареи рҟынӡа. 
Хәыхәыт Соломон-иԥа Бӷажәба ди-
ижьҭеи 110 шықәса аҵра иазкыз 68-
¬тәи Аихшьала¬ҭҵаарадырратә сес-
сиа хыркәшахеит мшаԥымза 26 рзы.

Аҵарауаҩ ду диижьҭеи 
110 шықәса аҵра иазкны

Аҭҵаарадырраҿы ахьӡ

Елана Лашәриа

 d Ишдыру еиԥш, агазеҭ «Аԥс-
ны» сынтәа 105 шықәса ахыҵит. 
Убри инамаданы мшаԥы 24 рзы 
инарҭбаан иазгәаҭан аиубилеи. 

Ари амш аҽны, ашьыжь аса-
аҭ жәаба рзы Аԥсны Аџьынџьтәы-
латә еибашьраан Аԥсадгьыл  зхы 
ақәызҵаз аҵеицәа анышә иахьама-
доу  «Ахьӡ-аԥша» апарк аҟны ашәҭ 
шьыҵәрақәа шьҭарҵарц  инеит арес-
публикатә ҳәынҭқарратә усҳәарҭа 
«Аԥснымедиа» анапхгара, агазеҭқәа 
«Аԥсны», «Республика Абхазия» рус-
зуҩцәа, ара убас аиубилеи азгәаҭара 
ашҟа ааԥхьара змаз Ҭаҭарсҭан, Ҟа-
рачы-Черқьестәыла, Адыгеиатәыла, 
Москва уҳәа рҟынтә асасцәа.

Анаҩс  ашәҭқәа шьҭаҵан агазеҭ 
«Аԥсны» ашьаҭаркҩы Дырмит Гәлиа 
ибаҟа амҵан. Асасцәа наԥхьан аԥ-
суа литература ашьаҭаркҩы Дырмит 
Гәлиа Иҩны-музеи ашҟа.

Аиубилеи  азгәаҭара иазкыз 
ахәылԥаз  мҩаԥыргон ажурналист Ад-
гәыр Гәынбеи Аԥснытәи аҳәынҭқар-
ратә унивеситет афилологиатә фа-
культет ажурналистика аҟәша аҩбатәи 
акурс астудентка Саида Ҳаразиа-ԥҳаи.

Аресторан «Ерцахә» ашҟа 
имҩахыҵыз бзиала шәаабеит ҳәа 
раҳәо, агәырӷьаратә еилатәара  
аартын. Аныҳәа иалахәын Аԥсны 
аҳәынҭқарра анапхгара, Аԥсны Ами-
нистрцәа Реилазаара рхаҭарнакцәа, 
Жәлар Реизара адепутатцәа,  еиу-
еиԥшым аамҭақәа рзы аԥсуа газеҭ 
аџьабаа азызбахьоу аӡәырҩы, агазеҭ 
«Аԥсны» аҟны аус зуа ажурналистцәа.

Минуҭктәи аҿымҭрала иргәала-
дыршәеит Аԥсны Аџьынџьтәылатә еи-
башьраан Аԥсадгьыл зхы ақәызҵаз 
аҵеицәа. Идырбан агазеҭ «Аԥсны» 
105шықәса ахыҵра иазкыз адоку-
менттә фильм. Иаԥхьан Миха Лакрба 
иажәеинраала "Дырмит Гәлиа иузы-
насҭиуеит».

 Аԥсны Ахада иҟынтә инашьҭыз 
адныҳәаларатә шәҟәы даԥхьеит Аԥс-
ны Ахада Иусбарҭа анапхгаҩы Абес-
салом Кәарҷиа. Убри ашьҭахь уи 
даԥхьеит Аԥсны Аҳәынҭқарра Аха-

да инапы зҵаиҩыз Аусԥҟа. Уаҟа из-
лаҳәо ала,  агазеҭ «Аԥсны» аусзуҩцәа 
ԥшь-ҩык «Аԥсны зҽаԥсазтәыз ажур-
налист» ҳәа ахьӡ рыхҵоуп, ф-ҩык 
«Аԥсны акультура аусзуҩы» ҳәа ахьӡ 
рыхҵоуп.

Адныҳәаларатә шәҟәқәа ирыԥхье-
ит: Аԥсны ажурналистцәа Реидгыла 
ахантәаҩы Руслан Ҳашыг, Аԥснытәи 
аҳәынҭқарратә университет аректор 
ихаҭыԥуаҩ  Џьулета Адлеиба, агазеҭ 
«Республика Абхазия»  аредактор 
инапынҵақәа назыгӡо Артавазд Са-
рециан,  Д. Гәлиа Иҩны-музеи аиҳабы 
Светлана Қорсаиа, Ҟабарда-Балкари-
атәи амилаҭтә газеҭ «Адыгэ печатъ»  
аредакциа ахьӡала, иара убас ҞБАр 
ажурналистцәа Реидгыла ахьӡала З. 
Жилиасов, Ҭаҭарстанынтә – «Татме-
диа» анапхгаҩы Аидар Салимгара-
ев, абазатә  амилаҭтә газеҭ «Абаза-
шҭа» аредактор хада Фардаус Кулова, 
ачеркес  милаҭтә газеҭ «Черкес Хэку» 
аредактор хада Лиусана Абидокова, 
Адыгеиатәи амилаҭтә газеҭ «Адыгэ  
макъ» аредактор хада Саида Мешлок, 
Евразиатәи амедиагәыԥ адиректор 
Сергеи Деменски, Аахыҵ - Уаԥстәы-
латәи ареспубликатә газеҭ «Южная 
Осетия» аредактор ихаҭыԥуаҩ Алио-
на Джиоты. Адныҳәалара ҟаҵан иа-
ра убас Жәларбжьаратәи Иреиҳаӡоу 
асовет аԥсуа-абазатә конгресс ахан-
тәаҩы, Жәларбжьаратәи Аидгыла-
ра «Алашара» ахада Мусса Екзеков 
рҟнытә.

 Аԥсны аҳәынҭқарратә усҳәарҭа 
«Аԥснымедиа» адиректор Роберт  
Џьопуа агазеҭ аиубилеи рыдныҳәа-
лараҿы аихьӡарақәа рзеиӷьишьеит. 
Агазеҭ «Аԥсны» аредактор хада Ахра  
Анқәаб иқәгылараан дазааҭгылеит 
«Аԥсны» знысхьоу амҩеи еиуеиԥшым 
ашықәсқәа раан амаҵ азызуаз рлага-
леи.  Аныҳәа агәалаҟазаара  шьҭырху-
ан Аԥсны жәлар рартист Лиудмила 
Гәым-ԥҳа,  авокалтә-инструменттә 
ансамбль «Гәында» иалоу аҭыԥҳацәа, 
Аԥснытәи аҳәынҭқарратә универси-
тет афилологиатә факультет ажурна-
листика аҟәша аҩбатәи акурс асту-
дент Илана Ԥачлиа-ԥҳа иналыгӡоз 
ашәақәа рыла. 

Аиубилеи азгәарҭеит

Стелла Сақаниа

Агазеҭ «Аԥсны» 105 шықәса 
ахыҵит

Ааигәа абызшәатә политика-
зы Аҳәынҭқарратә усбарҭа аҟны 
имҩаԥысит ҿыц иҭыҵыз аԥсуа быз-
шәа аҵара иазку ашәҟәқәа хәба 
рӡыргара. Арахь иааԥхьан ашәҟәқәа 
реиқәыршәара иазааԥсаз аҵарауаа, 
абызшәадырҩцәа.

Ашәҟәқәа рӡыргарахь ииасаанӡа 
минуҭктәи ҿымҭрала дыргәаладыр-
шәеит ааигәа здунеи зыԥсахыз абыз-
шәадырҩы, апрофессор Сариа Алеқ-
сандр-иԥҳа Амҷба.

Абызшәатә политиказы Аҳәын-
ҭқарратә усбарҭа аиҳабы Гәында 
Кәыҵниаԥҳа иҭабуп ҳәа ралҳәеит 
ашәҟәқәа рӡыргарахь имҩахыҵыз 
зегьы. Идлырбеит иҭрыжьыз ашәҟәқәа. 
Уи илҳәеит: «Раԥхьа ихадоу аԥсуа 
бызшәа дырҵара, иҷыдоу апрограм-
мала рызнагара ауп. Ҳара ҳусбарҭа 
абзоурала иаартын ҩ-гәыԥк. Рҵаҩыс 
дрымоуп Лиуба Цәеиба. Иахьанӡа 
ихыркәшоуп ҩ-курск, ирыҭоуп асер-
тификатқәагьы. Аԥсуа бызшәа акурс 
ашәҟәы ҭҳажьит, аредакторс да-
моуп Диана Шамба. Изҵарц зҭа-
ху зегь рзы иманшәаланы иҟаҵоуп. 
Аҳәынҭқарратә бызшәа ишахәҭоу 
аус ауа иҟаларазы, еиуеиԥшым ахыр-
харҭақәа зегьы ишрыхәҭоу аус руа-
зароуп, раԥхьа игылоуп аусмҩаԥга-
ра. Убри хықәкыс  иҟаҵаны иҭыжьуп 
ашәҟәы «Аԥсышәала аусмҩаԥгара-
зы ацхыраагӡа», редакторс дамоуп 
Светлана Ладариа-ԥҳа. Г.Х.Андер-
сен имшира инақәыршәаны еиҭа-
ган иҭрыжьит, Сергеи Зыхәба, Ша-
миль Аҟәысба реиҭагақәа. Платон 
Бебиа ишәҟәы «Амра ԥхоит», Вла-
димир Аҵнариа  ахәыҷқәа ирызкны  
ииҩхьаз ажәеинралақәа реизга «Сыԥ-
садгьыл амра».

Русура атәы иалацәажәеит  арҵа-
га шәҟәы «Аԥсуа бызшәа алагарҭатәи 
абжьаратәи аҩаӡара» зыхьӡу аредак-
тор, аспециалист хада Диана Шамба, 
иара убас  уи авторцәа, апрофессор 
Альдона Ажьибеи, абызшәадырҩы, 

аҵарауаҩ Адгәыр Шьынқәбеи. Ашәҟәы 
актәи ахәҭа азкуп ашьҭыбжьқәа рҵа-
ра. Иара шоуп ҩ-хәҭакны, актәи ахәҭа 
20 урок рыла ишьақәгылоуп. 500 ажәа 
аус рыдулоуп, иҟоуп имаҷу атекстқәа, 
изҭаху зегьы рхы иадырхәо. Аҵак ду 
аҳҭеит атәыладырратә аспект, аҵара 
маншәалоуп, редакторс дамоуп Гәын-
да Кәыҵниа, аиқәыршәаҩ Адамыр Бе-
ренџьи уҳәа азгәалҭеит Диана Шамба.

Ашәҟәы аҩбатәи ахәҭа дазааҭгы-
леит аԥсуа бызшәа акафедра аиҳабы, 
апрофессор Альдона Ажьиба. Аҩбатәи 
ахәҭа рызкуп ацәажәаратә темақәа, 
араҟа ихадоу ашьҭыбжьқәа рхала 
дырҵара акәӡам, уи ажәа, аҳәоу, адиа-
лог ирыдҳәаланы, аиндуктивтә метод 
ала рызнагара. Уи иаанаго, имазе-
ины акгьы раҳҭаӡом, дара аҽаршь-
цыларақәа нарыгӡоит, нас алкаахьы  
ицәырҵуеит.

Аусбарҭа аспециалист хада, апое-
тесса Гәында Сақаниа-ԥҳа дазааҭгыле-
ит ишҭрыжьыз Платон Бебиа ахәыҷқәа 
ирызку иажәеинраалақәа  рышәҟәы 
«Амра аԥҳаи», Владимир Аҵнариа  
ишәҟәы «Сыԥсадгьыли амреи».

Ашәҟәқәа рҭыжьра зџьабаа аду 
зегьы иҭабуп ҳәа раҳәо, иқәгылеит 
Милиа Ҵнариеи, Кама Бебиа-ԥҳаи.

Аԥсны ашәҟәыҩҩцәа Реидгыла 
ахантәаҩы Вахтанг Аԥҳазоу иҳәеит: 
«Арҭ ашәҟәқәа уаҵәтәи амш анаҳҳәо 
ирыҵаркуа рацәазар ҟалап, аки- аки 
еиԥшымкәа ихеибарҭәаауа иҟоуп, 
арҭ аҭыжьымҭақәа зегьы, аҳәынҭқар-
ра аусаҿы ахархәара зауша, ӡышхәак 
иаҩызоуп». Иара убас иҟаиҵеит ажәа-
лагала абраҟа, абызшәатә политика-
зы аҳәынҭқарратә усбарҭаҿы иҟазарц 
шахәҭоу акомпиутертә центр. 

Ашәҟәқәа рӡыргараҿы ргәаанага-
рақәа рҳәеит аҵарауаа ҿарацәа Дифа 
Габниа, Альбина Анқәаб, Риҵа  Сақа-
ниа, апоетесса Заира Ҭҳаиҵыкәԥҳа.

Ашәҟәқәа хәыда-ԥсада ирыҭахоит 
ахәыҷбаҳчақәа, ашколқәа. Иаазхәарц 
зҭаху рзы иаарласны ашәҟәыҭирҭақәа 
рҿы инагахоит. Иахьазы урҭ ртираж 
25 нызқь инаӡоит.

Ҳбызшәа аиқәырхара – ҳнапы иануп
Наира Сабекиа

 d Ааигәа абызшәатә политика-
зы Аҳәынҭқарратә усбарҭа аҟны 
имҩаԥысит ҿыц иҭыҵыз аԥсуа 
бызшәа рҵара иазку ашәҟәқәа 
хәба рӡыргара. Арахь иааԥхьан 
ашәҟәқәа реиқәыршәара иазааԥ-
саз аҵарауаа, абызшәадырҩцәа.

Ашәҟәқәа рӡыргарахь ииаса-
анӡа минуҭктәи ҿымҭрала дыргәа-
ладыршәеит ааигәа здунеи зыԥ-
сахыз абызшәадырҩы, апрофессор 
Сариа Алеқсандр-иԥҳа Амҷба.

Абызшәатә  политиказы 
Аҳәынҭқарратә усбарҭа аиҳабы 
Гәында Кәыҵниаԥҳа иҭабуп ҳәа 
ралҳәеит ашәҟәқәа рӡыргарахь 
имҩахыҵыз зегьы. Идлырбеит 
иҭрыжьыз ашәҟәқәа. Уи илҳәеит: 
«Ихадоу аԥсуа бызшәа дырҵара, 
иҷыдоу апрограммала рызнагара 
шакәу Ҳара ҳусбарҭа абзоурала 
иаартын ҩ-гәыԥк. Рҵаҩыс дрымо-
уп Лиуба Цәеиба. Иахьанӡа ихыр-
кәшоуп ҩ-курск, ирыҭоуп асерти-

фикатқәагьы. Аԥсуа бызшәа акурс 
ашәҟәы ҭҳажьит, аредакторс да-
моуп Диана Шамба. Изҵарц зҭаху 
зегь рзы иманшәаланы иҟаҵоуп. 
Аҳәынҭқарратә бызшәа ишахәҭоу 
аус ауа иҟаларазы, еиуеиԥшым 
ахырхарҭақәа зегьы ишрых-
әҭоу аус руазароуп, раԥхьа игы-
лоуп аусмҩаԥгара. Убри хықәкыс  
иҟаҵаны иҭыжьуп ашәҟәы «Аԥ-
сышәала аусмҩаԥгаразы ацхы-
раагӡа», редакторс дамоуп Свет-
лана Ладариа-ԥҳа. Г.Х.Андерсен 
имшира инақәыршәаны иҭрыжьит, 
Сергеи Зыхәба, Шамиль Аҟәысба 
реиҭагақәа. Платон Бебиа ишәҟәы 
«Амра ԥхоит», Владимир Аҵна-
риа  ахәыҷқәа ирызкны  ииҩхьаз 
ажәеинралақәа реизга «Сыԥсад-
гьыл амра».

Русура атәы иалацәажәе-
ит  арҵага шәҟәы «Аԥсуа бызшәа 
алагарҭатәи абжьаратәи аҩаӡа-
ра» зыхьӡу аредактор, аспециа-
лист хада Диана Шамба, иара убас  
уи авторцәа, апрофессор Альдона 
Ажьибеи, абызшәадырҩы, аҵарау-
аҩ Адгәыр Шьынқәбеи. Ашәҟәы ак-
тәи ахәҭа азкуп ашьҭыбжьқәа рҵа-
ра. Иара шоуп ҩ-хәҭакны, актәи 
ахәҭа 20 урок рыла ишьақәгыло-

уп. 500 ажәа аус рыдулоуп, иҟоуп 
имаҷу атекстқәа, изҭаху зегьы рхы 
иадырхәо. Аҵак ду аҳҭеит атәыла-
дырратә аспект, аҵара маншәа-
лоуп, редакторс дамоуп Гәында 
Кәыҵниа, аиқәыршәаҩ Адамыр Бе-
ренџьи,  иазгәалҭеит  Диана Шам-
ба лықәгылараҿы..

Ашәҟәы аҩбатәи ахәҭа даза-
аҭгылеит АУУ аԥсуа бызшәа ака-
федра аиҳабы, апрофессор Альдо-
на Ажьиба. Уи рызкуп ацәажәаратә 
темақәа, араҟа ихадоу ашьҭыб-
жьқәа рхала дырҵара акәӡам, уи 
ажәа, аҳәоу, адиалог ирыдҳәала-
ны, аиндуктивтә метод ала рыз-
нагара ауп Уи иаанаго, имазеины 
акгьы раҳҭаӡом, дара аҽаршьцы-
ларақәа нарыгӡоит, нас алкаахьы  
ицәырҵуеит.

Аусбарҭа аспециалист хада, 
апоетесса Гәында Сақаниа-ԥҳа 
дазааҭгылеит иҭрыжьыз Платон 
Бебиа ишәҟәы ахәыҷқәа ирызку 
иажәеинраалақәа «Амра аԥҳаи», 
Владимир Аҵнариа  ишәҟәы «Сыԥ-
садгьыли амреи».

Ашәҟәқәа рҭыжьра зџьабаа аду 
зегьы иҭабуп ҳәа раҳәо, иқәгылеит 
Милиа Ҵнариеи, Кама Бебиа-ԥҳаи.

Аԥсны ашәҟәыҩҩцәа Реидгы-
ла ахантәаҩы Вахтанг Аԥҳазоу 
иҳәеит: «Арҭ ашәҟәқәа уаҵәтәи 
амш анаҳҳәо ирыҵаркуа рацәа-
зар ҟалап, аки-аки еиԥшым-
кәа ихеибарҭәаауа иҟоуп, арҭ 
аҭыжьымҭақәа зегьы, аҳәынҭқарра 
аусаҿы ахархәара зауша, ӡышхәак 
иаҩызоуп». Иара убас иҟаиҵеит 
ажәалагала абраҟа, абызшәатә по-
литиказы аҳәынқарратә усбарҭаҿы 
иҟазарц шахәҭоу акомпиутертә 
центр. 

Ашәҟәқәа рӡыргараҿы ргәаана-
гарақәа рҳәеит аҵарауаа ҿарацәа 
Дифа Габниа, Альбина Анқәаб, Риҵа  
Сақаниа, апоетесса Заира Ҭҳа-
иҵыкәԥҳа.

Ашәҟәқәа хәыда-ԥсада ирыҭа-
хоит ахәыҷбаҳчақәа, ашколқәа. 
Иаазхәарац зҭаху рзы иаарлас-
ны ашәҟәыҭирҭақәа рҿы инагахо-
ит. Иахьазы урҭ ртираж 25 нызқь 
инаӡоит.

«Абиблиоҵхы» –2024

Ашәҟәыԥхьара аларҵәараз

Наира Сабекиа 

 d Идыруп, маи 1 шазгәарҭоз 
аџьажәлар реидгылара иамш-
ны. Аха издыруа маҷҩуп ари 
аныҳәа ахы шыҵнахыз Амери-
ка. 

Арыцхә аҭоурых зыдҳәалоу 

1886 шықәсазы Чикаго имҩаԥы-
сыз ахҭысқәа роуп. Убри ашықәс 
маи 1 азы Чикаго аусуцәа аза-
бастовка ҟарҵеит 15 сааҭ аусу-
ра мшы иаҿагыланы, афабри-
кақәа знапаҿы иҟаз рҿаԥхьа 
дҵаны иқәдыргылеит аасаҭктәи 

аусура мшы ашҟа ииасырц. 1889 
шықәса ииуль азы 2-тәи Аинтер-
национал актәи аконгресс Па-
риж ақәҵара аднакылеит маи 1 
азгәаҭалазарц атәылақәа зегьы 
рџьажәлар жәларбжьаратәи ре-
идгылара иамшны.

Урыстәыла аҭоурых аҿы 1890 
шықәсазы Варшава абри аныҳәа 
азгәарҭеит. Маи 1 иофициал-
тә ныҳәаны азгәаҭара иалагеит 
Октиабртәи ареволиуциа ашьҭахь. 
1992 шықәса инаркны атәылақәа 
рџьажәлар жәларбжьаратәи ре-
идгылара Амш иахьӡырҵеит 
Ааԥынреи Аџьеи Рныҳәа ҳәа. Иҵа-
быргыҵәҟьаны, маи 1 ааԥынра 
иамшныҳәаҵәҟьоуп. Ааԥынтәи 
амра хаа рықәыԥхо, абри амш 
лаша гәырӷьарала иазгәарҭон, 
ажәлар зегьы адемонстрациақәа 
рахь инеиуан. Араҟа еиԥылон 
аиҩызцәа, агәакьацәа, аҭынхацәа.

Асовет аамҭазы ари аныҳәа 
Аԥсны инарҭбааны иазгәарҭон. 
Ақыҭақәа рҿы еиҿыркаауан еи-
уеиԥшым амилаҭтә хәмаррақәа, 
аҽырыҩрақәа. Иҳаҩсыз ашықәс 
инаркны ҳҳәынҭқарраҿы маи 1 
рылаҳәоуп ԥсшьарамшны. 

Ааԥынреи аџьеи рныҳәа

Аиндаҭларақәа ирызҿлымҳаз 
рацәаҩын

 d Москва амҵан имҩаԥысит аин-
даҭлара хкы аконкур азы Аԥсны 
акубок агаразы аицлабра. 

Ҩыџьак-ҩыџьала еицлабуан 
жәафҩык. Аицлабырҭа адәы «Ви-
ват, Россиа!»   аҟны 150 см.аҳара-
кыра змаз аԥынгылақәа рмаршрут 
ала еиндаҭлон. 

Аицлабрақәа рымҩаԥысраан иа-
лахәын асасцәа дахьқәа, урҭ дыру-
аӡәкын Аԥсны Ахада Аслан Бжьаниа.

Аицлабраҿы даиааит Сергеи Пет-
ров. Наталиа Симониа лҩызеи лареи 
ахԥатәи аҭыԥ ааныркылеит. 

Уаанӡа имҩаԥысит Аԥсны 
Аџьынџьтәылатә еибашьраан Аԥ-
садгьыл зхы ақәызҵаз ргәалашәара 
ахьӡала аиндаҭлара. 140 см. аҳара-
кыра змаз аԥынгылақәа рҟны давиа-
аит Дариа Шьчербатых. 

 Аԥсны акубок агаразы хәынтәуп 
аицлабрақәа мҩаԥысуеижьҭеи, аха 
«Виват Россиа» аҟны раԥхьаӡа акә-
ны имҩаԥысуан. 

Аицлабрақәа аԥшьгаҩыс дры-
моуп аконкур азы зныкымкәа СССР 
ачемпион Харлам Симониа.

Аспорт

Краснодартәи аҽырҩырҭаҿы
 d Апрель 27 рзы Краснодартәи 

аҽырҩырҭа аҟны аҽырыҩратә 
сезон аартра мҩаԥысит. 

Аҽырыҩрақәа раԥхьатәи амш 
азы жәаҩантә имҩаԥысит. Аиц-
лабрақәа Аԥснынтәи рхы рыла-

дырхәит аҽааӡара знапы ала-
ку рҽыҩқәа. Аҽырыҩратә сезон 
аартра аҳаҭыр азы 1800 мет-
ра  аицлабраҟны рҽаладырхәит  
хышықәса зхыҵуа арабжәла еи-
уоу аҽыҩқәа.  

 Араҟа Беслан Аԥҳазоу иҽыҩ 
Осман Абан аҩбатәи аҭыԥ аан-
накылеит, Аԥсны аҿари аспорти 
русқәа рзы Аҳәынҭқарратә еила-
кы ахьӡала иалахәыз аҽыҩ  Кол-
хида Терск ахԥатәи аҭыԥ аҭәашьа-
хеит.  

 1992-1993 шш. рзтәи Аԥс-

ны жәлар Рџьынџьтәылатә еи-
башьраҿы иҭахаз ргәалашәара 
иазкыз Аԥхьахә агаразы 1800 
метра рҟны аиндаҭлараҿы Ахра 
Ашәба иҽыҩ Џьалил Гранд 
аҩбатәи аҭыԥ ааннакылеит, ак-
тәи аҭыԥ агеит Теректәи ашьацқьа 

злоу аҽааӡарҭа азауад аҟнытә 
аҽыҩ Терск Сноуштор.

А. П. Белозиоров игәалашәара 
иазкны 1800 метра ахьыбжьаз 
аҽырыҩраҿы Беслан Барганџьиа 
иҽыҩ Аԥсны Маестро афбатәи 
аҭыԥ ауп иааннакылаз. 

2000 метра рҟны еицлабу-
ан араб ҽыжәлақәа иреиуоу.  
Аҽыҩқәа рыбжьара  Адгәыр Ԥа-
чалиа иҽыҩ  Аԥсны Голд зегьы 
раԥхьаӡа афиниш аҟынӡа инаӡеит.

                                  В.Ацанба

Антон Харченко иаԥшь-
гамҭоу «Nartman Abkhazia Xtreme 
Triathlon» ҳәа  хьӡыс изауз аин-
даҭлара амҩаԥгара агәазыҳәара 
инаҭеит Нарҭаа репос. Уи мҩаԥга-
хоит ҭагалан, октиабр 12 рзы Аԥс-
ны аҵакырадгьыл аҟны аицлабра 
хкқәа хԥа рыла: аӡсаралатәи, ама-
ланыҟәалатәи, аиԥхныҩларала. 
Хҩаӡарактәи аиндаҭларақәа актәи 
ахәҭа мҩаԥысуеит аӡиа Шәқәыр-
ча, анаҩс уи  алахәцәа маланыҟәа-
ла аӡиа  Риҵа ихалароуп, уантәи 

еиԥхныҩлоит  Ӷьаӷьа аӡылбааҽҽа 
аҟнынӡа. Зеиԥшла аиндаҭлаҩцәа 
234 километр иахысыр акәхоит.

«Аиндаҭлара аԥҟарақәа даа-
раӡа иуадаҩуп, ачҳареи алшареи  
аарԥшны зегьы қәҿиарала ры-
нагӡара зылшаз хымԥада нарҭаа 
иреиуоу  фырхацәаҵәҟьахоит» ҳәа 
азгәеиҭеит аиндаҭлара адирек-
тор Андреи Харченко аинформа-
циатә агентра «Спутник» иеиҭаз 
иҿцәажәараҟны.

Ари аҩыза аиндаҭлара хкы 
Аԥсны раԥхьаӡа акәны имҩаԥ-
гахоит.

А. Амзацба

Узызҿлымҳахаша

Уамашәа иубап


